
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

УТАСДАЖ БАЙГААД ИРЭЭРЭЙ

	1. НАДАД ПАДГҮЙ ХЭРЭГ

	Би аав, ээж хоёрынхоо сурч байсан сургуульд байдаг юм. Аавыг яагаад ч юм хэн ч санадаггүй. Харин ээжийг олон хүн санадаг юм. Ажлынхаа хажуугаар жүжгийн дугуйлан удирддаг манай утга зохиолын багш эмэгтэй нэг өдөр: “Танай ээж их гоё царайтай хүн байсан!” гэж хэлээд намайг муухай хараад байж билээ. Тэр ч гайгүй хэвтэнэ ээ: “гадаад өнгө үзэсгэлэнд” одоохондоо дүн тавьдаг биш. Сэтгэлээрээ ээж надаас хамаагүй илүү байсан байх нь. Жишээ нь л манай ээж хэзээ ч цохиур модоор лааз хөөж тоглодоггүй, “расшибалочка” тоглох дургүй байсныг хүн бүхэн санадаг юм. Ээжийн жаахны тухай би өөр нарийн тодорхой юм мэддэггүй юм. Тэгтэл нэг өдөр ээжид туслахаар ирсэн эмээ маань: 

	— Серёжа бүх оросын уралдааны шагналтан болжээ гэв.

	— Ямар Серёжа гэж намайг асуухад

	— Серёжа Потапов. Түүнийг соёлтой хүн болгон мэддэг юм! гэв.

	— Анх удаа сонсож байна. Юун хүн юм бэ? гэж би хэллээ.

	Тэгтэл аав намайг хайрлан харахыг би ажиглалаа. Аавыг баярлангуй харахад нь би юу ч ойлгосонгүй.

	Харин дараа нь гал тогоонд надад Серёжа Потапов бол хөгжмийн авьяастай хүүхдүүдийн сургуульд сурдаг байсан, ээж тавдугаар ангид байхдаа түүнд дурладаг байсан тухай ярьсан юм.

	Хөгжмийн сургууль яг замын цаад талд манай сургуулийн өөдөөс харсан байдаг юм. Манай сургуулиас хэн нэгэн хүн гараад явж байхад түүнийг авьяастай авьяасгүйг тодорхойлоход хэцүү. Харин замын цаадах сургуулиас гарч яваа бол авьяастай хүн гэдэг нь тодорхой.

	Бид сургуулиасаа цүнх бариад гарна, харин тэр авьяастнууд бол хөгжмийн гэр бариад гардаг юм. Серёжа Потапов виолончель1 тоглодог болохоороо тэрний нь гэр бусдынхаас том байж, тэр нь ээжийн анхаарлыг татаж л дээ. Дараа нь тавдугаар ангид байхдаа дурлаж л дээ. Ээж бас авьяастай байсан байх аа. Яагаад гэвэл би одоо зургаадугаар ангид сурдаг мөртөө хэнд ч дурлаагүй л байна.

	— Серёжа хол алхжээ! гэж хоол идэж суухдаа эмээ хэлэв. Аав үргэлж коридор, гал тогоонд гарч татдаг мөртөө өрөөндөө тамхиа татаад эхэлсэн юм.

	— Чи юу болж байна?! Энэ чинь эрт өнгөрсөн зүйл шүү дээ... Энэ бол шал тэнэг хүүхэд цагийн юм гэж хэлээд ээж тас тас инээв. 

	Түүнд хөгжилтэй байж л дээ. Харин аав орой турш нэг ч инээмсэглээгүй юм.

	— Хол алхжээ! Хол... гэж эмээ сав суулгаа хураангаа давтан хэлэв. Эмээ биднийг хүмүүжүүлэх дуртай. Харин их хачин, өөрийнхөөрөө л хүмүүжүүлдэг юм.

	“Манай хөршийн хүү нь шөлтэй хоол хийж сурчээ” гэж хэлдэг юм. Тэр нь намайг ч гэсэн үүнийг сурахад илүүдэхгүй гэж байгаа үг.

	“Чамтай хамт анагаахын дээд төгссөн Коля тасгийн эрхлэгч болжээ” гэж аавд эмээ хэллээ. Тэндээс аав өөрөө ч гэсэн тасгийн эрхлэгч болоход илүүдэхгүй юм гэсэн дүгнэлт хийх ёстой.

	“Серёжа хол алхжээ!” гэсэн үг бол аавыг ч бас ямар нэгэн алхам хийх цаг болжээ гэдгийг сануулсан үг.

	Хоёр жилийн өмнө би хоолойны махаа авхуулсан юм. Бүгд л “шалихгүй мэс засал!” гэцгээж байсан. Харин би тэгж бодоогүй... Надад мэс засал хийсэн эмч гайхамшигтай хүн шиг санагдсан. Тэр намайг аюултай өвтгөсөн. Би түүнийг үзэн ядах ёстой байтал харин ч биширдэг! Түүнийг цагаан халаад, резин бээлийгээ тайлаад яг бидний ижил болно, тэр ч байтугай мухлаг руу явна гэдгийг дүрслэн бодоход хэцүү байлаа.

	Аав бараг өдөр болгон мэс засал хийдэг. Өдөр бүр хэн нэгэн хүн аавыг маань миний нөгөө мэс засалчийг хардаг шиг хардаг байж болох юм.

	— Та ер нь хагалгаа хийлгэсэн үү? гэж би эмээгээсээ асуулаа. Эмээ жар гаруй настай мөртөө нэг ч хагалгаа хийлгээгүй юм байж. Тийм болохоор аавыг маань жинхэнэ ёсоор үнэлж яаж чадах вэ дээ.

	— Хүмүүс Серёжа Потапов шиг л амжилт олцгоох юм даа гэж эмээ пальтогоо өмсөнгөө хэлэв.

	— Дахиад нөгөө мигренээ2 хөдлөхөөр эмчийг биш тэр хөгжимчнөө дуудаарай, тэр чинь танд туслаг! гэж би хэлэв. Унтахынхаа өмнө би угаалгын өрөөнд байж байсан чинь ээж: 

	— Инээдтэй юм... гэнэ. Түүнд бас л инээмээр санагдаж л дээ. За ноцтой юм биш дээ, тавдугаар ангид байсан юм чинь! гэх нь дуулдав.

	— Тавдугаар ангиасаа эхэлсэн... гээд аав халаас дахь тамхи руугаа гараа явуулав. Би цочив.

	Тэгвэл зөвхөн тавдугаар ангид эхэлжээ. Хэддүгээр ангид дууссан нь сонин байна. Зургаадаа дууссан бол сайн хэрэг харин долоо юм уу, тэр ч байтугай есдүгээр анги ч хүрсэн юм бил үү?

	“Аав, ээж хоёр чинь нэг ангид сурч байсан шүү дээ. Харин авьяастнуудын сургууль л одоогийнх шигээ замын цаана байсан. Тэгэхээр аав тэдний дурласны гэрч нь байсан байж таарах нь ээ. Хөөрхий муу аав минь яасан их шаналдаг байсан бол. Одоо ч гэсэн шаналж байгаа юм бил үү?” гэж би эргэцүүлэн бодлоо. Ямар нэгэн арга хэмжээ авах хэрэгтэй байлаа. Чухам яаж? Хэн нэгэн хүнтэй зөвлөлтэй биш дээ. Жишээ нь эмээтэй зөвлөвөл эмээ: 

	“Манай хөршүүдийн хүү нь томчуудын хэрэгт оролцдоггүй” гэж хэлнэ. Үнэхээр ч энэ надад хамаагүй хэрэг юм бол уу? Тийм ч байж магад... 

	Хэд хоногийн дараа хичээлдээ явах гэж байтал орой зурагтаар Сергей Потапов тоглоно гэж зарлав. Азаар надаас өөр хэн ч үүнийг сонсоогүй.

	Орой нь бүх оросын уралдааны шагналтнуудын концерт эхлэхээс арван таван минутын өмнө би зурагттай өрөөндөө хичээлээ хийхээр сууж авав.

	— Маргааш хяналтын бичлэгтэй гэж намайг хэлэхэд бүгдээрээ өлмий дээрээ явцгаав.

	Сергей Потаповын радиогоор тоглоно гэдгийг бас долоо хоногийн өмнө олж мэдэв. Тэгээд бас л түүнийг тоглохоос арван таван минутын өмнө радио хүлээн авагч тавиастай гал тогоондоо дэвтрүүдээ дэлгэв.

	— Маргааш бас л бичгийн шалгалт өгнө гэж би хэлсэн юм. Хүлээн авагч ч оройжингоо дуугараагүй. Гэвч Сергей Потапов манай гэр бүлийг мөшгөсөөр л байв. Нэг орой кино үзээд буцаж явсан чинь яг аав, ээж хоёрын өглөөдөө трамвайд суудаг тэр газар түүний зурагтай зарлал харагдлаа. Эхлээд би түүнийг ураад устгачихмаар санагдлаа. Гэвч урсангүй. Гэртээ эргэж ирээд аав, ээжийгээ троллейбусаар явах нь трамвайнаас хамаагүй аятайхан гэж ятгав.

	— Троллейбусны буудал хол л доо гэж аав татгалзав. 

	Хэрвээ тэр мэдсэн бол! 

	— Би та нарыг хашааны хаалгаар гаргаад өгнө өө. Тэгээд та нар ямар ойрхон болохыг мэднэ гэв. Тэнд чинь харанхуй аймаар байдаг юм гэж ээжийг өнгөрсөн явдалтай нь зориуд нүүр учруулах гэсэн юм шиг эмээ ярианд оролцов. Өглөө нь би аав, ээжийгээ хашааны хаалгаар гаргаж өглөө.

	— За, аятайхан байгаа биз дээ? Маш ойрхон, тэгээд бас орчин үеийн тээврийн хэрэгсэлд сууна... Метро биш ч гэсэн ядаж трамвай биш! Бас нэг давуу тал нь бараг манай сургуулийг хүртэл бид хамт явцгаана! 

	— Тийм байна, бид чамайг цөөхөн олж хардаг болохоор тийм ч юм уу даа... 

	— Чи яагаад эртхэн шиг бидэнд хэлсэнгүй вэ? гэж ээж зөвшөөрөв. Ер нь бол зургаадугаар ангид орчхоод бүхний нүдэн дээр аав, ээжээрээ сургуульдаа хүргүүлж ирэхийг хүсээгүй л дээ. Гэвч одоо бол бүхнийг хийхэд бэлэн байлаа. Би тэднийг зурагтай зарлалаас зайлуулж чадсан юм... 

	Ээж тэр зарлалыг өөр газар харж болох юм л даа. Түүнийг бол харин яах ч арга байхгүй. Хэд хоногийн дараа би: 

	— “Ямар мэргэжилтэй болох вэ” гэсэн сэдвээр зохион бичлэг хийлээ. Бараг бүх хүүхэд эмч болохыг хүсдэг юм байна. Бараг бүгдээрээ... Нисэгч юм уу, усанд шумбагч юм уу, хөгжимчин биш харин эмч болох гэдэг байна. Манай багш, гайхах юм алга, эмч бол хорвоогийн хамгийн сайхан мэргэжил, хүнийг эмчилж эдгэрүүлж аврахыг хүсэцгээх нь аргагүй гэлээ гэж би хэллээ. Тэгэлгүй яах вэ гэж ээж хэллээ. Харин аав, эмээ хоёр дуугарсангүй.

	Нэг бүтэн сайн өдөр би гэртээ Васька “Паганини” гэдэг найзыгаа дагуулж ирлээ. Паганини гэдэг ч хоч нь л доо. Васька авьяастнуудын сургуульд сурдаг, хийл тоглодог.

	— Чи Святослав Рихтерт дуртай юу гэж? гэрийнхнийгээ бүгдийг цугласан үед би Васькагаас асуулаа.

	— Хэлээд яах вэ! гэж Васька хариуллаа.

	— Софроницкийд?

	— Бас л дуртай. Харин нас барчихсан... 

	— Сергей Рахманиновт?

	— Түүнд дургүй хэн байх билээ.

	— Тэгвэл Сергей Потаповт?

	— Тийм хүн мэдэхгүй юм байна... 

	— Нэг ч удаа сонсоогүй гэж үү? Сайн бод, сана!..

	— Үгүй, түүний тухай ерөөсөө сонсоогүй. Харин чи юу гэж заавал түүний тухай сонирхоод байгаа юм... Овог нь хэн юм бэ? гэж Васька арван тавхан минутын өмнө угаалгын өрөөнд орж бэлтгээгүй юм шиг үнэхээр гайхаж асуув.

	— “Паганини” мэдэхгүй байгаа юм бол ч дээ гээд гэрийнхнийгээ тойруулан харав.

	Харин ээжийн бага цаг бууж өгсөнгүй, ухарсангүй! Нэг өдөр манай сургуулиас шуудангаар хоёр ил захидал ирлээ. Би ер нь сургуулиасаа аав ээждээ ил захидал ирүүлэх дургүй. Санаандгүй унштал миний тухай биш байлаа. Ээж аав хоёрыг, хөгжмийн болон манай хоёр сургуулийн төгсөгчдийн уламжлалт хамтарсан үдэшлэгт урьсан байлаа. Долоо хоногийн өмнө уриад, нэг ангийнхандаа цааш нь зарлахыг хүссэн байв.

	Сергей Потапов тэнд ирнэ гэдгийг би шууд ойлгов. “Үдэшлэгийг” хуучин сурагчдаа баярлуулахын тулд зохиож байгаа юм байж. 

	“Ээж элдвийн юм бодоод эхэлбэл аав минь юундаа баярлах вэ дээ? Өнгөрснөө эргэн дурсах нь гарцаагүй... нэгхэн хором ч гэсэн. Тэгэхээр аав коридорт гаралгүй тамхи татаад унана...” гэж би бодлоо.

	Ил захидлуудыг би нуучхав. Өөрийнхөө цүнхэнд хийчихсэн юм.

	Сургууль дээрээ яваад очтол сэхээвчинд “нэгдсэн” үдэшлэгийн тухай том зарлал нүдэнд туслаа. Доод талд нь: “уран сайхны хэсэгт бүх оросын уралдааны шагналт С. Потапов оролцоно” гэж тов тодорхой бичсэн байлаа.

	— За, тийм байдаг байж... Тэр болохоор бүх хүний нүдэн дээр авьяас чадвараа үзүүлж, түүнд алга ташицгаана. Аав болохоор тэгж чадахгүй тайзан дээр олны өмнө хүний мухар олгойг огтлох биш... Тэгэхээр С. Потапов бол давуу байх болно!” гэж би бодлоо.

	Би цүнхээ нээж байгаад ил захидлыг улам цааш нь нуулаа. Уламжлалт үдэшлэгийн маргааш нөгөө ээжийн өнгө үзэсгэлэнг сайн санадаг утга зохиолын багш: 

	— Ээж чинь яагаад ирсэнгүй вэ? гэж намайг огт аавгүй юм шиг асуулаа.

	Би мэдэхгүй царайлж гараа дэлгэв. Энэ аргыг би эрт сурсан юм: худлаа хэлмээргүй, “тийм, үгүй” гэдгийн аль нэгийг хэлмээргүй үед ингэх нь зүйтэй байдаг юм. Юу л гэж бодвол бодно биз. 

	Тэр өдөр ээж ажлаасаа ирэнгээ өрөө рүүгээ шууд пальтотой яваад орчхов. Хонгилд сааталгүйгээр тасалгаа руугаа яараад явчихсан үед ээжээс сайн юм хүлээх хэрэггүйг би мэднэ.

	— Аав, бид хоёрт чинь сургуулиас юу ч явуулаагүй юу? гэж асуулаа.

	Би ойлгомжгүйгээр гараа дэлгэхийг оролдов. Гэтэл ээж: 

	— Бидэнд юу ч явуулаагүй юу? гээд давтан асуув.

	— Нэг юм явуулсан байх аа гэж би хариулав.

	— Нэг юм гэнэ ээ? Юуг нь чи санахгүй байна уу?

	— Өө тийм, саналаа! Та нарт ил захидал явуулсан юм. Би түүнийг чинь салангаасаа цүнхэнд хийчхээд тэр өдөр бичгийн шалгалттай байсан болохоор тэгсхийгээд... 

	— Танайх чинь өдөр болгон бичгийн шалгалт хийдэг юм уу?

	— Өдөр бүр ч биш, гэхдээ ойр ойрхон хийдэг. Өнөө ил захидлууд чинь энэ байна, май гээд гараа сунгахад ээж тэдгээрийг харсан ч үгүй, харин намайг нүд салгалгүй ширтэж байлаа.

	— Бид хоёрыг сургууль дээрээ очуулахаас айх ямар хэрэг хийчих ээ вэ чи?! 

	— Ямар ч хэрэг хийгээгүй, айгаа ч үгүй, зүгээр л мартчихаж, тэгээд л тэр.

	— Сургууль дээр чинь зарлал өлгөөстэй байсан л гэцгээж байх чинь бил ээ! 

	— Би түүнийг яагаад ч юм анхаарсангүй... 

	— Мартчихаж! Анхаарсангүй! гэдэг чинь юмны адаг. Чиний хайхрамгүйн гэрч. Энэ чинь л намайг алж байна. Олон жил уулзаагүй нөхөдтэйгөө уулзах нь надад хэчнээн сайхан байх байсныг чи ойлгохгүй байна гэж үү? гээд ээж пальтогоо тайлах ч үгүй сандал дээр ойчоод өгөв.

	— За яах вэ... намайг баярлуулъя гэж боддоггүй юм байж, эцгийгээ бодсон болоосой! Тэр бас чамд ямар ч хамаагүй юу? 

	Би юу гэж хариулах юм билээ дээ? Азаар яг энэ үед эмээ орж ирээд: манай хөршийн хүү нь дахиад онц авч, бас компот чанаж сурчээ! гэв.

	 

	 

	2. ХОЛЫН САДАН

	Зарим шөнө утас эсвэл хэтэрхий урт, эсвэл хэт богино дуугардаг юм. Энэ бол өөр хотуудаас, ааваар эмчлүүлж байсан буюу аавтай нэг сургуульд сурч байсан хүмүүс утасдаж байгаа нь тэр. Аав тэдэнтэй, гэрийнхнээсээ унтахаар хэвтсэн хүн байхгүй юм шиг ярьдаг юм. Ээж гайхаж харин аав: 

	— Яг энэ үед л хүмүүс гэртээ байдгийг тэд мэдэж байгаа шүү дээ! Тэгэхээр тэднийг буруутгаж болох уу? эсвэл: — Холоос ярьж байна шүү дээ! Тэнд нь өглөө болчихсон байгаа. Ойлгож болох юм биш үү? Буруутгах юу байх вэ гэнэ. Ээж: 

	— Тэгсэн ч гэсэн манай энд шөнө байгааг мэдэг гэнэ.

	Аав дандаа л “Буруутгаж болно гэж үү?” гэдэг юм.

	— Чи өмгөөлөгч болох байсан юм гэж ээж нэг хэлж билээ.

	— Яллагч байснаас хамаагүй дээр.

	— Нөхцөлөөсөө л шалтгаална даа гэж ээж татгалзав.

	Зарим шөнө хэт урт буюу хэт богино дуудлагын дараа аавын танил манай хотод ирэх гэж байгаагаа хэлдэг юм.

	Тэгэхэд нь аав: 

	— Зөв, зогсоол дээрээс шууд манайд ир! Манайд эвхдэг ор бий гэдэг юм.

	— Ганц эвхмэл ортой нь л яамай! Хачин хүмүүс шүү! Худлаа ч гэсэн татгалздаг болоосой. Зочид буудлууд байна шүү дээ... гээд ээж санаа алдахад

	— Зочид буудалд өрөө авах аргагүй, түүнээс гадна хэн ч гэсэн ойр дотно хүмүүсийнхээ дунд байх сан гэнэ шүү дээ.

	— Ойр дотно хүмүүсийнхээ дунд гэнэ ээ? Чи ядаж зүс царайг нь санаж байгаа юм уу?

	Маргааш нь эмээ аавыг хүмүүжүүлж эхэлнэ. Тэгэхдээ мөн л нөгөөх өөрийнхөөрөө хүмүүжүүлнэ.

	— Манай хөрш эхнэртэйгээ зөвлөхгүйгээр томхон асуудлыг шийдвэрлэдэггүй гэнэ. 

	Тэгэхээр нь аав, тийм биеэ даасан байж болохгүй гэдгийг ойлгох ёстой юм.

	— Чамаас хоёрхон ангийн дээр байсан Петя профессор болсон байна. Биеэ тэр аяар нь шинжлэх ухаанд зориулж гаднын хүнийг саад болуузай гээд оруулахгүй байна гэнэ.

	Эндээс аав, өөр хотуудаас найзуудаа урихгүй бол удахгүй профессор болно гэдэг дүгнэлт хийх ёстой юм.

	Дараа нь нэг өдөр утас ойр ойрхон дуугарахад холын дуудлага, бид ч мэдээж бүгдээрээ сэрцгээлээ, ээж: 

	— Эвхмэл ороо бэлтгэ! гэв.

	Ээж андуурсангүй, хурмын дараа аав: 

	— Асуух юу байсан юм? Хүрээд л ирэг... Манайд байг. Би мэргэжилтнүүдэд үзүүлээд өгье... Эмч нарын зөвлөгөөнөөр оруулъя гээд утсаа тавихдаа ээжид: 

	— Хүүд нь амаргүй өвчин хүрсэн бололтой... гэж тайлбарлав.

	— Тэнд нь эмнэлэггүй юм уу?

	— Жижигхэн хот болохоор томхон мэргэжилтнүүд байхгүй.

	— Заавал том мэргэжилтэн хэрэгтэй юм уу? гэхэд аав: 

	— Энийг өвдвөл чи түгшүүр зарлахгүй юу? гээд над руу дохиж, “хүүг минь үзээд өгөөч...” гээд уйлж байна шүү дээ. Буруушааж болох уу даа? гэв. 

	Ээж санаа алдаад юу ч хэлээгүй юм.

	Өглөө нь: 

	— Чам руу утасддаг чинь юун эмэгтэй вэ? гэхэд

	— Холын садан гэв.

	— Их холын уу?

	— Их холын шиг санагдаж байна.

	— Чиний юу чинь болох юм?

	Аав өглөөний цайны турш бодоод олоогүй юм.

	— Эцгийн л талын хүн юм даг... Тэгээд ч энэ ямар хамаатай юм? Хүүхэд нь өвдчихөөд байхад гэв.

	Хүүхэд нь гурав хоногийн дараа ирэв. Гуч орчим насны хар хүү ирэв.

	— Би таныг овог нэрээр тань дуудаж байя, яагаад гэвэл ээж тантай ямар садан болохоо бодоод олоогүй гэж тэр залуу хэллээ.

	— Ямар хачин тохиолдол вэ? Бид бас бодоод олоогүй юм гэж ээжийг хэлэхэд аав: 

	— Юу олоогүй гэж? Юухан хээхэн олж тогтоосон шүү дээ. Эцгийн талын хамаатан гэдгийг би гарцаагүй мэдэж байна гэтэл ирсэн хүн: 

	— Холын садан гэгч зүгээр танилаас дор. Танил хүнийг царай зүсийг нь үзээгүй байхгүй, харин холын хамаатныгаа бол ер үзээгүй, огт дуулаагүй ч байж болно. Хэрэв эмч нар ээжид “тааж байгаа оношоо” хэлээгүй сэн бол би үнэнийг хэлэхэд танайд ирж зүрхлэхгүй байсан. Тэр онош буруу байсан байна гэдгийг даруй нотлох хэрэгтэй гэв.

	— Ямар өвчин гэж тааж байгаа юм бэ? гэж ээж асуув.

	— Нөгөөх гэж ирсэн залуу Игнатий хариулав.

	— Нөгөөх гэж юу бил ээ? гээд ээж ойлгосонгүй.

	— Юунаас болсон нь мэдэгддэггүй, юугаар төгсөх нь гол төлөв мэдэгддэг.

	— Гол төлөв гэж юу гэсэн үг вэ?

	— Тэр салбарт чинь олон нээлт гарсан шүү дээ гэж эмээ үл зөвшив.

	— Ёстой доо гэж аав чанга хэлэв. Ер нь аав аяархан ярьдаг юм. Харин эмээг анагаах ухааны тухай яриад эхлэхээр тамхиа татахаар коридорт гардаг юм. Энэ удаа тэгсэнгүй.

	Эмээ ер нь насан туршдаа мигренээс өөр юмаар өвдөөгүй. Гэвч ойр дотнынхоо хүмүүсийг өвдөх вий гэж их айдаг юм. Тэр янз бүрийн сонинуудад хэвлэгддэг “Эмчийн ярилцлага”-г нарийвчлан судалдаг бөгөөд үүнийх нь дараа хэд хоногийн турш ханиах, найтаах арга байхгүй.

	— Миний уншсан номд бүх юм жирийн ханиаднаас л эхэлсэн гээд байдаг юм.

	Игнатийд ч гэсэн эмээ: 

	— Та тэр өвчнөөр өвчилсөн хүнтэй адилгүй юм байна. Миний гурван ч танил тэр өвчнөөр өвдсөн. Та тэдэнтэй адилгүй юм. Дашрамд хэлэхэд тэр бүгдээрээ эдгэрсэн. Мэс засал хийлгээд амжилттай болсон! 

	— “Тааж байгаа онош”-ны талаар та өөрөө хаанаас олж мэдсэн бэ? гэж аав асуув.

	— Эмч нар бужигнаад л явчихсан. Тэгээд ноцтой юм байхгүй гэж намайг ятгасан. Би сэтгэл зовоогүй, харин тэд л намайг тайвшруулаад байсан. Би нууцаар бичиг баримтыг нь шагайж харсан. Гэвч айгаагүй.

	Оношных нь хажууд том асуултын тэмдэг тавьчихсан байсан. Эмч нар асуултын тэмдэг тавьж байхад би өөрөө анхаарлын тэмдэг тавиад ч яах вэ дээ. Харин тэд яагаад ч юм бэ ээжид хэлчихсэн байсан. Тэгэхээр нь миний уур хүрсэн, түүнд хэлэх ямар хэрэг байна.

	— Хэлбэрийн талаасаа бол тэдний зөв. Төрөл төрөгсдөд нь хэлэх ёстой юм гэж аав хэлэв.

	— Тэд ямар төрөл төрөгсдөд хэлсэн биш дээ, ээжид хэлчихсэн юм чинь. Тэгээд л би ээжийг үнэмшүүлэхийн тулд ирж байхгүй юу. Тэгээд танайд хүрээд ирэх нь энэ. Санаа бүү зовцгоо. Би гал тогоонд эсвэл хонгилд ч эвхмэл орон дээр унтчихна гээд Игнатий шүүрс алдав.

	— Эвхмэл орон дээр тэр унтана гээд ээж толгойгоо дохин намайг зааж, харин та бол энэ өрөөнд орон дээр унтана гэв.

	— Надад санаа зовох хэрэггүй, харин тэгвэл онош батлагдаж гэж бодно шүү. Ээж л намайг нааш нь явуулах гээд байсан юм л даа, аав бол тэгээгүй. Ээжид хэцүү байж л дээ. Бид бодоод үзсэн чинь: “бас хоёр жил сургуульд, дараа нь таван жил дээд сургуульд, долоон жил болж л дээ. Дараа нь жил жилээр нэмэгдээд л байж. Тэгээд би дээд сургуулиа төгсөж ажиллаж эхэлсэн. Тэгтэл ийм болчихдог... Ээж маань хэчнээн жил хүлээгээд арай гэж нэг уулзсан байтал би ийм бэлэгтэй очиж байдаг. Энэ бол миний зүгээс тун ч хуншгүй явдал болж байгаа юм. “Хоргүй хавдар байна! Мөд очно” гэсэн цахилгаан бушуухан явуулчих юм сан гэж Игнатий хэллээ.

	— Тэр цахилгаанд итгэхгүй гэж ээж хэлэв.

	— Би яг үнэнийг хэлнэ гэж тангарагласан юм. Ээж ам өчиг авахдаа дуртай. Би юм л бол өөрийнхөө эрүүл мэндийг бодож тангарагладаг юм. Харин ээж: “Минийхийг барьж тангарагла! Тэгвэл чи худлаа хэлэхгүй” гэдэг юм. Ихэнхдээ би бултдаг юм. Харин сая бол аяыг нь дагуулсан гэж ярив.

	Маргааш өглөө нь эрт аав Игнатийг нэг институт рүү хүргүүлж тэндээс нь больниц руугаа аваачсан юм.

	— Юу болсныг орой та бүхэнд хэлнэ ээ гэж аавыг хэлэхэд: 

	— Үгүй ээ, миний ажил руу утаст, хэрэв би өрөөнөөсөө түр гарсан байвал: бүх юм сайн гэж мэдэгд гэж ээжийг хэлэхэд

	— Эсвэл бүх юм муу! гэж хэмээн Игнатий цовоо дуугарав.

	— Тэр болохгүй ээ! Би найдаж байна... гэж ээж дуу алдав.

	— Ямар ч өвчинтэй тэмцэж болно гэж аавыг хэлэхэд, 

	— Харин ялж болох уу? гэж Игнатий асуув.

	— Тэгэлгүй яах вэ... Ялж ч болно! Ээж чинь ч мэдээж хэрэг, сүйд болж байгаа! Түүнийг буруушаах аргагүй. Харин чи эр хүн байна. Энэ өвчнийг бишгүй л эмчилдэг гэдэгт итгэх хэрэгтэй.

	— Ээжид уг нь хэлэхгүй л байвал зүгээр сэн гэж Игнатий дуугарав. Тэр үргэлж инээмсэглэж байлаа, харин би бол түүний сэтгэл нь хөдөлж байна гэж ойлгож байлаа.

	— Надад ч гэсэн мэдэгдээрэй гэж би гуйлаа.

	Аав толгой дохив.

	Тавдугаар цагийн дараа фото зургийн дугуйлантай байдаг боловч би үлдсэнгүй.

	Эмээ оройдоо голдуухан ээжид туслахаар ирдэг юм. Өнөөдөр аль өдрөөр ирчхээд утас, утасны ширээ, дараа нь уул ширээний ойролцоо хонгилд байдаг бүх юмыг арчиж гарав.

	Эмээгийнх гэртээ утасгүй болохоор оройдоо ээжид туслахаар ирэхдээ манайх руу утасдах аргагүй. Эмээ, утсаар хэн нэгэн хүнтэй ярьсныхаа дараа заавал ч үгүй хэнтэй ярьснаа мэдэгддэг зантай. Тэр ихэнхдээ: “Миний сургуулийн найз!” гээд заавал санаа алдана. Саяхан аравдугаар анги төгссөн юм шиг л олон найзтай. Үнэндээ бол гимназид л сурч байсан билээ.

	Тэр өдөр бол эмээ хэн рүү ч утасдсангүй, утас дуугарахыг хүлээж, би ч хүлээж байлаа.

	Арай гэж нэг утас дуугарлаа: аав утасдсан юм. Намайг томчуудын хэрэгт оролцоход эмээ дургүй, гэвч энэ удаа өөрөө аавын үг бүрийг дамжуулав.

	— “Өнөөх чинь биш гэнэ. Яг тогтоосон гэнэ. Ноцтой өвчин тул хүнд мэс засал хийх хэрэгтэй гэнэ. Харин өнөөх биш гэнэ!” Ашгүй дээ! гээд эмээ тасалгаанд орж диван дээр хэвтэв. Эмээ нэлээд ядарсан байртай харагдав. Би ч гэсэн ядраад явчхав... 

	Гуч дөчин минутын дараа холын дуудлага дуугарахад би коридор луу ухасхийж утсаа шүүрч авлаа.

	— Игнатийн суудаг хотоос ярьж байна, утсаа битгий тавиарай гэж байна, би хамгийн түрүүнд ээжид нь мэдэгдэнэ... Хамгийн түрүүнд! гэж эмээ мэдэгдэв.

	— Манай хөршийн хүү нь хэзээ ч томчуудын урдуур гүйдэггүй юм гэв. 

	Эндээс би, утсаа эмээд өгөх ёстой гэсэн дүгнэлт хийх ёстой байсан юм. Гэвч би тэгсэнгүй. Эмээ ч диванаасаа босолгүй, асуусан байртай өндийж харав... Эмээ надад зам тавьж өгсөн юм.

	— Хүү чинь эрүүл саруул болно! Өнөөх биш гэж яг тогтоогдсон! Тэр биш гэдгийг өөрийн болон таны эрүүл мэндийг барьж тангараглая!.. гэж байдгаараа бархирав.

	Игнатийн ээж утсаар уйлж гарав. Энэ үед залгагч: Тэр, нэг юм хэлэх гээд зөвхөн “та...” гэлээ гээд дуугүй болов. Уг нь хот хоорондын залгагчид хүний ярианд санааныхаа зоргоор оролцож чадах хүмүүс боловч энэ удаа тэгсэнгүй.

	Игнатийн ээж уйлсаар байлаа. Тэгэхэд нь би: 

	— Хүүд чинь ноцтой өвчин туссан байна! Түүнд мэс засал хийнэ! Харин нөгөөх биш. Өөрийн болон таны эрүүл мэндийг барьж тангараглая! санаа бүү зов. Хүү чинь эдгэнэ! гэж баяртайгаар бархирав.

	Хичээл дээрээ бид “ямар мэргэжилтэй болох вэ?” сэдвээр үе үе зохион бичлэг хийдэг юм.

	Би нэг юмаа дахин давтахгүйн тулд нэг удаа геологич болно гэж, дараа нь биологич, түүний дараа сансрын нисэгч болно гэж бичиж билээ. Үнэндээ бол би мэргэжлээ сонгоогүй байсан юм. Тэр өдөр ч гэсэн ирээдүйд би хэн болохоо мэдэхгүй байсан. Харин “мэс заслын буюу рентгений өрөөнөөс гарч ирээд, айснаасаа бараг хөдөлгөөнгүй болсон, эхийн нүдийг олж харан ядарсан байртай инээмсэглээд, намуухнаар: “хүү чинь эдгэрнэ, санаа зоволтгүй... эрүүл саруул болно!” гэж хэлэх ямар сайхан бэ гэж бодож билээ.

	 

	 

	3. ХАМГИЙН БАЯРТАЙ ӨДӨР

	Валентина Георгиевна багш: 

	— Маргааш өвлийн амралт эхэлж байна. Өдөр бүр баяр баясгалантай байна гэдэгт эргэлзэх юун. Та бүхнийг үзэсгэлэн, музейнүүд хүлээж байгаа. Гэвч ямар нэгэн, хамгийн баяртай өдөр тохиолдоно гэдэгт итгэж байна. Тэр тухайгаа гэрийн зохион бичлэг бичээрэй. Хамгийн сайн бичсэнийг нь би ангийнхны өмнө уншиж өгнө гэв.

	Валентина Георгиевна зохион бичлэгт заавал ч үгүй ямар нэгэн “хамгийн” тухай бичүүлэх: “Миний хамгийн итгэлтэй нөхөр”, “Миний хамгийн дуртай ном”, “Миний хамгийн баяртай өдөр” гэх мэт бичүүлэх дуртайг би ажигласан юм.

	Гэтэл шинэ жилийн шөнө аав ээж хоёр муудалцав. Юунаас болсныг нь би мэдэхгүй. Тэр хоёр шинэ жилийг хаа нэгтэй танилындаа тэмдэглээд их орой буцаж ирсэн юм. 

	Харин өглөө нь хоорондоо дуугарахгүй болчихсон байсан... 

	Ингэх юмны адаг! Ингэснээс шуугилдаад, хэрэлдээд эвлэрсэн дээр. Тэгэхгүй болохоор нэг их тайван явцгаагаад л юу ч болоогүй юм шиг надтай нэг их аяархан ярьцгаагаад л, харин ийм тохиолдолд ямар нэгэн юм болжээ гэдэг нь надад мэдэгддэг. Тэр юм нь хэзээ дуусах нь бүү мэд. Бие биетэйгээ ярилцахгүй юм! Өвчин тусчихсан юм шиг... 

	Халуун гэнэт дөч хүрлээ ч гэсэн тэр бол аймшигтай биш: эмээр ч дарж болно. Тэгээд ч ер нь халуун өндөр байх тусмаа өвчнийг тодорхойлоход амар байх шиг надад санагддаг. Эмчлэхэд ч гэсэн... 

	Нэг өдөр эмч над руу их бодлогоширсон байдалтай харж байгаад ээжид: “халуунгүй л байна л даа...” гэхээр нь надад эвгүй болоод явчихсан юм.

	Ерөнхийдөө өвлийн амралтын эхний өдөр манай гэрт нам тайван болж сүлд модны наадамд ч явах дургүй хүрчхэв. Аав, ээж хоёрыг хэрэлдэхээр миний сэтгэл аягүй их зовдог юм. Уг нь ч бол ийм үед би дуртай бүхнээ хийж болдог л юм л даа. Жишээ нь л намайг сүлд модны наадамд явахаа дургүйцэнгүүт аав шууд л од гараг үзүүлэх газар очъё гэсэн, харин ээж бол надтай хамт мөсөн гулгуур луу дуртай очих байсан гэсэн. Ийм үед тэд хэрүүлээ надад огт хүртээлгүй гэж батлахыг оролддог юм... 

	Гэвч миний сэтгэл маш их зовсон ялангуяа өглөөнийхөө хоолыг идэж суухдаа аав: 

	— Ээждээ шинэ жилийн мэнд хүргэхээ мартаагүй биз? гэж асуухад нь сэтгэл их эвгүй болов.

	Дараа нь ээж, аав руу харалгүйгээр: 

	— Эцэгтээ сониныг нь авчирч өгөөрэй. Саяхан хайрцагт хийсэн гэж би сонссон гэв. Нэгдүгээрт тэр аавыг “эцэг” гэж бараг хэлдэггүй юм. Хоёрдугаарт, тэр хоёр хоёулаа: “бидний явдал зөвхөн бидэнд хамаатай!” гэж надад итгүүлж байгаа юм.

	Харин үнэн чанартаа бол энэ нь надад ч хамаатай байлаа. Их хамаатай байсан юм. Тэгээд ч би од гараг үзүүлэх газар очихоосоо дургүйцсэн. Мөсөн гулгуур ч яваагүй... 

	“Ийш тийшээ явахгүй хамт л байцгааг, орой болтол зүгээр болчихсон байж магадгүй” гэж би бодлоо. Харин тэр хоёр бие биедээ ганц үг ган хийсэнгүй! 

	Хэрвээ манайд эмээ ирсэн бол ээж, аав хоёр эвлэрэх байсан байх: тэр хоёр эмээгийн сэтгэлийг зовоохгүй байхыг боддог юм. Харин эмээ “сургуулийнхаа найз нарын” нэгнийд нь очих гээд арав хоногоор өөр хот руу явчихсан байсан юм. Тэр яагаад ч юм дандаа л амралтын үеэр найз руугаа явдаг юм, хоёулаа одоо болтол сургуульдаа суралцаж, өөр үед уулзах арга байхгүй юм шиг. Би эцэг эхийгээ зай чөлөөгүй ажиглаж байхыг хичээв. Ажлаасаа ирэнгүүт нь л хоёулыг нь гэртээ, тэр байтугай нэг тасалгаанд байлгах юм хүсэж байв. Миний хүсэлтийг бол тэд үг дуугүй биелүүлж байв. Ингэхдээ тэр хоёр бие биетэйгээ ердөө л уралдацгааж байлаа. Миний толгойг бие биеэсээ нууж илж байв. “Өрөвдөөд хайрлаад байгаа юм байж л дээ. Тэгэхээр нэг л ноцтой юм болж!” гэж би бодов.

	Валентина Георгиевна багш миний амралтын өдрүүдийг бүгдийг нь баяртай болно гэж найдаж байсан, тэгээд ч: “Үүнд би эргэлзэхгүй байна!” гэж байсан, гэвч бүтэн таван хоног өнгөрөөд байхад баяр баясгалан байхгүй л байлаа.

	“Хоорондоо ярихгүй байсаар байгаад хөндийрчихнө. Дараа...” гэж бодсон чинь аймшигтай санагдав. Тэгээд би аав, ээжийг эвлэрүүлэхээр хатуу шийдэв. Хурдхан шиг шийдвэртэй хандах хэрэгтэй байлаа, харин яах вэ?

	Би баяр баясгалан буюу эсвэл гуниг зовлон хүмүүсийг нягтруулдаг гэж хаа нэгтэйгээс уншсан, эсвэл радиогоор сонссон. Баярлуулах нь гомдохоосоо хэцүү. Хүнийг баярлуулахын тулд хөдөлмөрлөх, эрэлхийлэх, хичээх хэрэгтэй, харин сэтгэл санаагаар унагахаас амархан юм байхгүй. Гэвч би тэгэхийг хүсэхгүй... Ингээд би баярлуулахаас эхлэхээр шийдлээ. Би хичээлдээ явж байсан бол ч яах аргагүй юм хийж болох байсан: геометр дээр дөрөв авах байсан, математикийн багш намайг “орон зайн төсөөлөл огт байхгүй” гэдэг юм. Тэр ч байтугай энэ тухай аавд захиа бичсэн байсан. Тэгтэл нь би гэнэт дөрөв аваад ирнэ! Аав ээж хоёр намайг үнсэж байгаа дараа нь өөрсдөө үнсэлцэнэ... Гэвч энэ бол мөрөөдөл байлаа. Амралтын үеэр дүн авдаг хүн байх биш. Энэ өдрүүдэд эцэг эхийгээ ер нь яаж баярлуулъя даа?

	Би гэрээ цэвэрлэхээр шийдлээ. Алчуур, шүүртэй удаан л ноцолдлоо. Шинэ жилийн өмнө ээж өөрөө бүтэн өдөр гэрээ цэвэрлэчихсэн болохоор угаачихсан шалыг угааж, тоосгүй шүүгээг арчихаар хийсэн ажил онц харагдахгүй. Аав, ээж маань орой ирээд шал цэвэрхэн байсныг биш, харин намайг балиар байсныг анзаарав.

	— Цэвэрлэгээ хийгээд! гэж би хэлэв.

	— Ээждээ туслах гэж хичээсэн чинь их сайн гэж аав, ээж рүү харахгүй хэлэв.

	Ээж намайг үнсээд толгой илэх нь хэн нэгэн бүтэн өнчнийг өрөвдөх адил. Амралтын өдөр ч гэсэн маргааш нь би долоон цагт босоод радиогоо нээгээд гимнастик хийгээд, усаар биеэ арчив. Урьд нь бол огт ингэдэггүй юм. Би өрөөн дотуураа топ топ алхалж, чанга амьсгалж, ус... үсэргэж байв.

	— Эцэг чинь ч гэсэн ингэхэд илүүдэхгүй л баймаар юм гэж ээж, аав руу харалгүй хэлэв. Харин аав миний хүзүүг илэв... Би эгээтэй л уйлчихсангүй. Нэг үгээр хэлэхэд баяр баясгалан тэднийг эвлэрүүлсэнгүй... Тэр хоёр нэг нэгээрээ баярлаж байв. Тэгэхээр нь би гомдоож эвлэрүүлэхээр шийдлээ! 

	Өвчин тусчихвал уг нь их амар байх нь мэдээж. Би аав, ээж хоёрыгоо эвлэрүүлэхийн тулд амралтынхаа турш хэвтэрт хэвтэж, дэмийрч, ямар ч хамаагүй эм уухад бэлэн байлаа. Ингээд бүх юм урьдынхаа хэвээр байсан... Өвдсөн дүр, тэгэхдээ бүр хүнд, бараг эмчилгээ авахгүй өвчин туссан дүр үзүүлбэл дээр сэн. Гэтэл халууны шил, эмч гэж юм байдаг.

	Гэрээсээ түр алга болох л үлдэв. Оройхон шиг би;

	— “Булшийнд” очно, чухал хэрэг байна! гэж хэлэв. “Булш” гэдэг нь миний нөхөр Женькагийн хоч. Женька юуны ч тухай ярьсан эхлээд “хэнд ч хэлэхгүй гэдэг ам өг” гэдэг. Би ч өгдөг юм. Тэгэхдээ “Булш уу”, “Булш” гэж хариулдаг. Женькад юу ч ярьсан тэр дандаа: “Хэзээ ч, хэнд ч, хэлэхгүй! Би бол булш гэсэн үг!” гэсээр байгаад “булш” хочтой болчихсон юм.

	Тэр орой надад нууц хадгалж чадах хүн хэрэгтэй байлаа.

	— Чи удах уу? гэж аав асуулаа.

	— Үгүй ээ, хориод минут болно, түүнээс хэтрэхгүй гээд аавыгаа чанга үнсэв. Дараа нь ээжийгээ, францад буюу хойд туйлд явж байгаа юм шиг үнсэв. Аав, ээж хоёр бие биеийгээ харав. Гуниг зовлон ч тэдэнд ирээгүй л байна л даа. Одоохондоо бол зөвхөн түгшүүр л байна. Гэвч тэд ялимгүй ойртоодохыг нь би ажиглав. Тэгээд Женькагийнх руу яваад өглөө. Намайг түүн дээр ирэхэд Женька: 

	— Чи гэрээсээ зугтаа юу? гэж асуув.

	— Тийм... 

	— Зөв! Аль эрт л тэгэх байсан юм. Санаа зовох хэрэггүй: хэн ч мэдэхгүй. Булш! Женька бол юу ч мэдэхгүй? Гэвч хүмүүс зугтааж, нуугдахад их дуртай.

	— Таван минут болоод л чи манай аав, ээж рүү утасдаж намайг маш их хүлээж байгаа, тэгээд би ирээгүй байгаа тухай хэлэх болно, мэдэв үү? Тэднийг сэтгэл нь зовоод ухаан алдтал нь тэгэх юм шүү. Тэгэхдээ шууд утгаараа биш... 

	— Яагаад тэр вэ! Аан? Би хэзээ ч, хэнд ч, хэлэхгүй. Чи өөрөө мэднэ шүү дээ. Би булш!.. Булшинд ч гэсэн энэ тухай ярилтай биш дээ.

	Женькаг тав дахиа утасдсаны дараа аав, ээж хоёр коридороосоо гарахаа болив. Дараа нь өөрсдөө утасддаг болов... 

	— Ирээгүй л байна уу? Тэгэх ёсгүй! Тэгэх ёсгүй! Нэг л юм болж... гэж ээж ярив.

	— Би ч гэсэн л зовоод байна, бид хоёр уулзах чухал хэрэгтэй байсан юм. Амьд л байдаг байгаа даа?.. гэж Женька хэлэв.

	— Ямар хэргээр?

	— Тэр нууц! Хэлж болохгүй. Би тангарагласан юм. Тэр наашаа их л яарсан юм сан... Нэг л юм болж дээ? гэж Женькаг хариулахад нь: 

	— Хэт нэмж хэрэггүй гэж булшийг анхааруулахад ээжийн хоолой чичирч байна уу, гэхэд ч

	— Чичирч байна.

	— Их чичирч байна уу?

	— Одоохондоо их биш. Гэвч байдгаараа чичирнэ! Эргэлзэх явдалгүй. Би гэдэг чинь... гэлээ.

	“Би гэдэг чинь...” гэхээр нь би: 

	— Ердөө болохгүй! гэлээ.

	Би аав, ээж хоёрыгоо өрөвдөж байлаа. Гэвч би том зорилго тавьсан хүн! Би гэр бүлээ аврах гэж байгаа болохоор өрөвдөх хайрлахыг орхих хэрэгтэй байлаа. Надад нэг л цаг хангалттай байв.

	Дахиад ээжийг утасдсаны дараа Женькагаас “ээж юу гэж байна?” гэхэд

	— “Бид солиорох нь!” гэж байна гэж Женька их л баяртайгаар мэдээлэв.

	— Бид гэж байна уу...? Бүр яг “бид” гэж хэлэв үү? Чи сайн санаж байна уу?

	— Энэ суудал дээрээ би үхсэн ч бэлэн байна! Гэвч тэднийг бас жаахан зовоох хэрэгтэй. Сэргийлэх рүү, морг руу ч утасддаг... гэж Женька хэлэв.

	— Яавч болохгүй! гээд би гэр лүү ухасхийв!.. 

	Хаалгыг би өөрийнхөө түлхүүрээр аяархан, бараг чимээгүй онгойлгов. Тэгээд өлмий дээрээ гишгэсээр орлоо.

	Аав, ээж хоёр утасныхаа хоёр талд хувхай цагаан болчихсон, зүдэрсэн царайтай бие биеийгээ харчихсан сууж байлаа... Тэд хоёулаа хамт шаналжээ. Энэ сайн хэрэг! Тэр хоёр гэнэт дэрхийн босож ирээд намайг тэвэрч үнсэж гарснаа дараа нь хоорондоо үнсэлдэв.

	Энэ бол миний өвлийн амралтын хамгийн баяртай өдөр байлаа.

	Миний бие хөнгөрч маргааш нь зохион бичлэгээ бичив. Би Третьяковын зургийн үзэсгэлэнд очсоныгоо хамгийн баяртай өдөр гэж бичсэн. Үнэндээ бол би түүнийг бүтэн хагас жилийн өмнө үзсэн юм.

	 

	 

	4. ХОЁРДУГААР САРЫН ХОРИН ЕСӨН

	Хайр сэтгэл хүнийг сайн сайхан болгодог гэцгээдэг. Би, сэтгэлтэй болсон өдрөөсөө эхлээд хүнд зайлшгүй л худлаа хэлэхээс өөр аргагүй болов. Би санаатайгаар залж байлаа. Үнэнээр нь хариулах аргагүй юм надаас асуугаад байх юм чинь.

	— Чи яагаад үсээ ийм удаан самнаж байна! Цамцаа өдөр болгон шахам солиод л гэнэ.

	— Манай сургуульд ариун цэврийн комисс ажилладаг юм.

	— Чи яагаад үргэлж бодлогошроод байна? Чиний санаа чинь энд биш, өөр газар байна. Чи яагаад санаа алдаад байна?

	— Дүнгээсээ л болж байна... Би хэд хэдэн муу дүн авчихсан.

	— Муугүй байсан шүү дээ! Яагаад тэр вэ?

	— Яг энэ тухай л би бодоод байхгүй юу. 

	Үнэндээ би Лиля Тарасоваг л бодоод байлаа. Тэр өөр сургуулиас шилжиж ирсэн юм. Их завсарлагаар над дээр Владик Бабкин гүйж ирээд, хайхрамжгүйхэн: 

	— Мартсанаас... Чи шинэ охиныг харсан уу? гэв.

	— Ямар шинэ охин?

	— Нэг шинэ сурагч... Чиний хажууд сул суудал байгаа шүү дээ. Түүнийг хажуудаа суух гэвэл энд хүнтэй гээрэй. За юу? Тэгээд над руу явуулчих. Би ч гэсэн ганцаараа суудаг шүү дээ... За юу? гэв.

	— Яах гэж тэр вэ?

	— Тайлбарлаж чадашгүй... Харин энэ бол чухал гэдэгт л итгэ! гэлээ.

	Тав орчим минутын дараа шинэ охин над дээр ирээд: 

	— Энэ суудал хүнгүй юу? гэж асуув.

	Би түүнийг харангаа хором хэртэй ухаан алдчихав. Хамгийн наад зах нь л Владик болон түүний гуйсныг таг мартчихав.

	— Би суучихъя, болох уу? гэж тэр асуув.

	— Болно гэж би шивнэв. Тэгээд тэр хичээл дээрээ л эхнийхээ хоёрыг авчхав. Лиля Тарасовагийн нүдэн дээр онц авах гэж их бодсоноос тэр! 

	Түүнээс хойш би үргэлж түүний нүдэн дээр ер бусын буюу эсвэл ямар нэгэн сайн юм тохиолдоосой гэж хүсдэг боллоо. Нэг үгээр хэлэхэд түүний өмнө ашигтай байдалд байхыг хүсэж байлаа.

	Явж явж би зөвхөн мөсөн гулгуурын талбай дээр л тийм байж чадахаа ойлголоо. Учир нь би сайн гулгадаг юм. Тэгээд ч түүнийг мөсөн гулгуур луу урилаа.

	Би хаанаас ч билээ агуу их хүн бол хэзээ ч “өөрийн нүүр царайтай” байдаг гэж уншсан билээ. Лиля бол бүх талаараа бусадтай адилгүй байлаа! Цүнх нь зөөлхөн, интоорын өнгөтэй, хоёр шар түгжээтэй.

	Ном, дэвтрүүд ягаан цаасаар гадарласан байх бөгөөд, нэг ч газар бэх дусаагаагүй, огт толбогүй цэвэр ажээ. Харандаа нь жижигхэн, үзүүртээ ягаан баллууртай бөгөөд тэмдэглэлийнх нь дэвтэр ганган, хавтсан дээрээ хуанлитай ажээ. Харин нүднийх нь тухай бол би яриагүй байна!

	Лиля нөгөө хуанлитай дэвтрээ сөхөж харахад: 

	— Хоёрдугаар сарын хорин найман чинь хагас сайн өдөр байна. Юун сайн юм! Мөсөн гулгуур дээр бүтэн сайнд, хорин есөнд очъё.

	— Тийм их удах гэж үү?

	— Чамайг энэ эрхийг олж автал чинь азная! 

	— Ямар... эрх?

	— Надтай мөсөн гулгуур дээр очих! гээд миний нүд рүү ширтэн харж: — Намайг олж авахын тулд чи юу чаддаг хүн юм бэ, гэж асуув.

	— Бүхнийг чадна гэж би хариулав.

	— Их сайн байна! Би чамайг туршина. Эхлээд чи миний нэг хүсэлтийг биелүүл.

	— Ямар ч хүсэлтийг биелүүлнэ! гэж би дуу алдав.

	— Би Валятай үерхэж байсан юм. Тэгээд бид хоёр хэрэлдчихсэн. Надад түүний ном нь байгаа юм. Би өөрөө тэднийд очмооргүй байна... 

	— Мэдлээ! Валя хаана суудаг юм, хаягийг нь л заагаад өгчих, ямар ч байсан би аваачиж өгье.

	— Их сайн байна. Валя яг манай дор хоёр давхарт байдаг юм.

	Чи тэгвэл гурван давхарт байдаг байх нь ээ гэж би тэр дороо ухаарав. Түүний суудаг байшинг олж харж өдөр бүр түүний явдаг шатаар авирна гэдгээ бас тэр дороо ухаарав... 

	Энэ бүхэн бол миний хувьд их учир утгатай юм! Эхлээд би долоодугаар давхарт гарч дараа нь гуравдугаар давхарт бууж тэдний гэрийнх нь ойролцоо жаал зогсоод, нэг санаа алдчихаад хоёрдугаар давхарт буусан, тийм л их ач холбогдолтой юм даа... Хаалгыг надад арван гурав, дөрвөн насны залуу онгойлголоо. Эрэгтэй хүний хувьд бол царай зүс ач холбогдолгүй гэж би дуулсан билээ. Тэгсэн хэр нь би энэ залуу надаас өндөр, хамаагүй гоё юм аа гэж шууд бодов. Тэгээд сэтгэл гонсойв... Гэвч би биеэ барьж: 

	— Валя гэртээ бий юу? Би тэр охинд ном өгөх гэсэн юм гэв.

	— Охинд биш, хүүд гээч гэж залуу хэлээд гараа сунгав. Тэгтэл үүнтэй үерхэж байсан байх нь ээ гэж санахаар надад бүр ч хэцүү санагдлаа.

	— Чи юу нь юм, хиа нь уу? гэж Валя асуулаа. 

	Өндөр гоолиг хүмүүс дуртай асуултаа асууж чаддаг ажээ. Би дув дуугүй гэр лүүгээ явлаа... 

	Манайхан бүх юмыг тааж байгааг би мэдсэн. Эмээ надад нөлөө болох гэж чармайж байв. Гэвч нөгөө л өөрийнхөөрөө л манай хөршийн долоодугаар ангид сурдаг хүү нь эхлээд сургуулиа, дараа нь дээд сургууль төгсөж, дараа нь хөл дээрээ баттай зогсоод түүнийхээ дараа бусад юмны тухай бодохоор шийдсэн гэж мэдэгдэв.

	Эндээс би Лиля Тарасоваг дээд сургууль төгссөнийхөө дараа мөсөн гулгуур луу урих хэрэгтэй гэсэн дүгнэлт хийх ёстой юм. Тэр орой эмээ, ээжид: нөгөө тавдугаар ангид байхад чинь Серёжа Потапов таалагдахдаа чамайг онц сурлагатан болоход тусалж зоригжуулсан байх аа гэж билээ.

	Би ч гэсэн онц сурлагатан болбол илүүдэхгүй юм байна гэдгийг ойлгов. Маргааш нь би физик дээр хасах гурав авав.

	— Чи чинь яаж хоцроо вэ? гэж физикийн багш хэлэв.

	Яачихсаныгаа би өөрөө ч мэдэхгүй шахам байгаа юм чинь! 

	Хэн нэгэн хүнтэй зөвлөх хэрэгтэй байв. Хажуугийн орцны оюутан геологич Юра санаанд оров. Түүний ээж аав нь бас геологичид болохоороо байн байн л томилолтоор явчихдаг юм. Нэг удаа тэднийгээ байхгүйд Юрад ноцтой өвчин туссан юм.

	Надад ч халчхаж болох л байсан л даа. Гэвч аюул, эмээгийнхээ дургүйцлийг үл хайхран Юраг сувилж, эмд нь гүйж, тэр ч байтугай нэг удаа гоюу тавьж өгсөн билээ.

	— Чамд ямар нэгэн хэцүү юм тааралдвал над дээр ирээрэй гэж Юра хэлсэн. Би түүн дээр очиж хамаг юмаа ярилаа. Тэр инээд алдав.

	— За дүү минь энэ чинь бэрхшээл биш! Чи зургаадугаар анги байх аа? Тийм юм тохиолддог юм. Тэгэхдээ энэ бол ноцтой юм биш. Чи миний төлөө амь дүйж байсан. Би түүнийг чинь яг тийм юмаар хариулмаар байна. Харин энэ чинь бол туслах ч юм алга. Утаа буюу өглөөний манан шиг аяндаа өөрөө сарниад замхарчихна... гэв. Долоо хоногийн дараа Лиля надад: 

	— Манай орцонд жижүүрлэмээр байна уу? гэхээр нь

	— Тэгмээр байна, юу гэж гэтэл

	— Гэнэт надад чиний тусламж хэрэгтэй болбол чи ойрхон, орцонд... байж бай гэдэг байна.

	— Тэнд чинь би хоносон ч бэлэн байна гэлээ.

	— Тэгж удаад ч яах вэ, өдөртөө бүтэн хагас юм уу, хоёр цаг зогсоод л болоо.

	Тэр намайг туршсан хэвээрээ л байлаа.

	— Айлтгүй ээ. Чи тэнд уйдахгүй, чамтай хамт Владик Бабкин жижүүрлэнэ гэж Лиля хэллээ. Тэгэхлээр тэр бас шалгуулж байгаа хэрэг байжээ.

	Владик бид хоёр жижүүрлэдэг боллоо. Лиляг дээрээс бууж ирэхэд бид хоёр дэлгүүр буюу ногооны зах руу хамт явдаг байлаа. Бид хоёр ард нь цүнхийг нь барьж явдаг байв. Тэр хашаан дундуур явдаг байлаа. Яг энэ үед хоёрдугаар давхрын Валя хоккей тоглож байдаг юм. Тэр тоглож байснаа болиод Владик бид хоёрыг хоккейныхоо модоор даллаж, эсвэл “Хүндэт харуул” эсвэл “Дагалдан баясагч” эсвэл “Наалдуурууд” гэж хочилдог юм. Орцонд бидэнтэй тааралдах бүрдээ: 

	— За халаа авч чадаа юу?.. гэж асуудаг байв. 

	Би тэвчсээр л байлаа!.. Би хоёрдугаар сарын хорин еснийг хүлээж байлаа! Соёл амралтын хүрээлэнд яриа хийсэн лектор миний насны хүүхдүүдийг хүнд сэтгэлтэй болохоороо тэр охиныхоо үснээс нь чангааж, эсвэл шоглодог гэж ярьж байсан. Би бол Лиля Тарасовагийн гэзэгнээс татъя гэж бодоогүй. Түүнд гэзэг ч байхгүй. Түүнтэй хамт мөсөн гулгуурт очих юм сан гэж тун их хүсэж байлаа, тэгээд ч би хүлээгээд л байлаа.

	Нэг өдөр Лиля дээрээс бууж ирэнгээ: 

	— Энэ орцонд та хоёрын хэн нэг нь үлдэх ёстой гэж ер нь бодохгүй байна уу?

	— Хэн нь?! гэж би асуув.

	— Үүнийгээ та нар эр улсууд шиг шударга тулалдаанаар шийдэх ёстой! гэтэл Владик над дээр ирээд миний хамар луу цохиод авав... Тэр дороо Лиля хоёрдугаар давхарт буун ирж: 

	— Валя эд нарыг салгаарай. Бие биеийгээ алчихна! 

	Валя яаралгүй бууж намайг харангаа: 

	— За Лиля минь чамаас болж цус урслаа! гээд түүнийг хүндэтгэсэн ч юм шиг, бүр ноцтой ч юм шиг харав... 

	Миний нусны алчуур нэл цус болчхов. Гэвч би цус, өвчин алиныг нь ч тоосонгүй яагаад гэвэл хоёрдугаар сарын хорин наймны хагас сайн өдөр энэ явдал болсон юм.

	Орой нь би Лиля Тарасова руу утасдаж,

	— Өнөөдөр хорин найман, тэгэхээр маргааш хорин есөн! Чи бид хоёр мөсөн гулгуур дээр очно! гэхэд

	— Чи андуурчээ, маргааш гурван сарын нэгэн гэж Лиля хариулав. 

	Би энэ жил өндөр жил биш, хоёр сарын хорин есөн гэж байхгүйг ор тас мартжээ.

	— Би бас мартчихжээ гээд Лиля инээд алдав. 

	— Тэгээд яах вэ дээ... Маргааш бүтэн сайн өдөр юм чинь. Хоёр сарын хорин есөн, гурван сарын нэгний ялгаа нь юу байх вэ дээ гэхэд

	— Их ялгаатай! Гурван сарын нэгэнд би завгүй. Би мөсөн гулгуур луу очно гээд амлачихсан... 

	— Хэнд? гэж намайг асуухад хариуд нь тэр дахиад инээд алдав. Харамсалтай нь би түүнд өөртэй нь адилхан хариу өгч чадсангүй. 

	Маргааш өглөө нь би Лилягийн байшингийн буланд нуугдчихаад ажиглаад байв. Хүйтэн байлаа. Гэвч надад бол халуун байв.

	Тэр хоёрдугаар давхрын Валятай хамт гарч ирлээ.

	Би ч тэгж бодсон юм! Тэр хоёр хос тэшүүр: өөрийнхийгөө Лилягийнхтай барьчихаж. Тэгээд өчигдрийнх шигээ хүндэлж байгаа ч юм шиг, эсвэл өөр ч юм шиг харахад Лиля өөдөөс нь инээмсэглэж явав.

	Энэ мөчид би хүний хайрыг даах хүнд л сэтгэлээ өгөх хэрэгтэй юм байна гэж ойлгов! Би үүнийг тов тодорхой, хатуу ойлгосон юм... Гэвч надад амаргүй байлаа. Би геологич оюутан Юра дээрээ очиж: 

	— Та намайг маш хүнд үедээ ирээрэй гэсэн... гэхэд

	— Бас л нөгөөдөх үү?

	— Тийм.

	— Больж үз! Инээдэмтэй юм. Чиний насанд ноцтой биш! 

	Гэвч энэ бол ноцтой байлаа. Ноцтойгоор барахгүй маргааш нь би дахиад хоёр авчихлаа. Тэгэхдээ хичээлээ давтаагүйгээс биш, харин Лилягаас өөр юуны ч тухай бодож чадахгүй болчхоод л тэр. Нэг үгээр хэлэхэд муу ухаарч байв... 

	 

	 

	5. ТАНЫ БИЕ ЯМАР БАЙНА! 

	Эмээ, аавыг минь бүтэлгүй хүнд тооцдог байв. Үүнийгээ шууд хэлдэггүй юм. Харин үе үе аавын хамт сурч байсан нөхөд, ерөнхий эмч, профессор эсвэл адаглаад дэд эрдэмтэн болсон тухай бидэнд мэдээлдэг байв. Эмээ, аавын найзуудын амжилтыг их л бахдаж түүний дараа манай гэрт нам гүм уйтгартай болдог байв. Аав “хоцрогдсон” хүн гэдгийг бид ойлгож байв... 

	— Хэдийгээр тэд чамаас зөвлөгөө авахаар ирдэг, чи тэдэнд шалгалт дээр хэлж өгдөг байсан ч гэсэн гэж эмээ дуу алддаг байв. Ээж: 

	— Тэд чинь одоо ч гэсэн зэрэг горилох зохиолоо авчирч үзүүлдэг юм гэж ааваар бахархаж ч байгаа юм шиг, эсвэл аавыг буруутгаж ч байгаа юм шиг аяархан хэлэв. Хүмүүс судалгааны ажил хийх гэж бүтээлийн чөлөө авцгаадаг! Манай энэ болохоор жирийн амралтаа гурван жил амарч чадахгүй, мэс засал, мэс засал гэхээс өөр юм байхгүй. Ядаж ганц долоо хоног ч гэсэн өвдөөд ч амардаг болоосой... гэлээ.

	Удалгүй ээжийн хүсэл биелж, аавд ханиад хүрэв. Түүнд эмч эм бичиж өгөөд тэгээд бас тайван байх хэрэгтэй гэж хэлэв.

	Манай утас хоёр минутын дараа л дуугарч байв.

	— Түүний бие ямар байна? Бие нь яаж байна? гэж танихгүй хүмүүс асууж байлаа. Эхлээд миний уур хүрч байв: аавыг унтуулахгүй гэж. Орой нь ээжийг ажлаас хүрээд ирэхээр нь: 

	— Лав л хориод удаа утасдах шиг боллоо! 

	— Хэд ээ! гэж ээжийг асуухад нь

	— Гучаад удаа гэж би хариулав. Учир нь ээж дургүй ч үгүй янзтай гайхахыг нь ажигласан. — Унтуулахгүй юм гэж би хэлэв.

	— Тэгнэ ээ, гэвч тэд санаа зовж л байгаа байж л дээ.

	— Зовохоор барах уу? Зарим нь бараг уйлах шахаад байсан... Санаа зовсных биз... Би тэднийг тайвшруулсан.

	— Хэзээ тэр вэ? гэж эмээ нь сонирхов.

	— Яг таныг эмд явсан хойгуур, эсвэл гал тогоонд байсан үеэр... яг санахгүй байна.

	— Байж болох л юм... Утас ч үнэхээр нэлээд л дуугарсан гээд эмээ, аавын хэвтэж байсан өрөөний хаалга руу гайхан харав. Ээж, эмээ хоёр хоёулаа утас тийм их дуугарна гэж бодоогүй байж л дээ!..

	“Аав өвдсөн нь юун сайн юм бэ! Ойлгоцгоог, ялангуяа ээж!” гэж би бодов. Хөндлөнгийн хүмүүс аавд санаа зовж байгааг ээж мэдээсэй гэж би тун их хүсэж байв.

	— Нэг удаа хажуугийн орцны оюутан Юраг сувилж билээ... Та нар санаж байна уу? гэхэд ээж, эмээ хоёр толгойгоо дохив. — Тэрэнд бас томуу хүрсэн юм. Түүнд бас л утасдаж байсан. Тэгэхдээ өдөрт хоёроос гурван л хүн, түүнээс илүүгүй. Гэтэл сая бол ерөөсөө эцэс төгсгөл байдаггүй гэтэл яг энэ үед дахиад утас дуугарлаа.

	Сандарсан эмэгтэй хүн хэн бэ? гэж асуув.

	— Хүү нь байна аа! 

	— Тааламжтай байна... Та ойлгоно байх. Би ч бас хүүтэй. Түүнд маргааш хагалгаа хийх ёстой. Хэрэв боломжтой бол би танай аавыг эдгэрэхийг хүлээмээр байна... Түүнтэй ярьж болох уу? Би ганц хүүтэй, миний сэтгэл их зовж байна. Хэрэв бололцоотой бол танай аав өөрөө... Тэгвэл би тайван байх сан! 

	— Энэ үгээ эхнэрт нь, өөрөөр хэлбэл манай ээжид дахиад хэлээдэхгүй юу... Би одоохон дуудаадахъя гээд дуудав.

	Цагийн буюу дөчөөд минутын дараа эрэгтэй хүн утсаар: 

	— Хэнтэй ярьж байгаагаа мэдэж болох сон болов уу? гэхэд нь

	— Хүүтэй нь! гэв.

	— Сайн хэрэг! Тэгвэл та ойлгож таараа. Манай эхнэр цөснийхөө хүүдийг авхуулах юм. Танай аавыг хагалгаа хийнэ гэцгээсэн юм. Тийм ч учраас би яг энэ больницод хэвтүүлсэн юм, уг нь надад өөр боломж байсан л даа! Надад хэлэхдээ танай эцгийг... Тэгтэл ийм санаандгүй юм болох гэж! Ийм юм гэж байх уу даа? Түүнийг хөл дээр нь босгох хэрэгтэй. Онцгой чухал ховор эм хэрэгтэй юм биш биз, би тусалж болно шүү... гэв. Өөрөөр хэлбэл би түүнийг хүлээмээр байна. Энэ бол театр биш болохоор орлон тоглогчид миний санаанд нийцэхгүй байна!..

	— Энэ бүхнийгээ эхнэрт нь хэл. Яг надад хэлсэн шигээ үг үгээр нь хэл. Тэр тусалж магадгүй. 

	Би дахиад л ээжийгээ дуудлаа. Дараагийнх нь өдрүүдэд би аавын биеийг асуусан хүн бүрд: одоохондоо тодорхой юм хэлж чадахгүй, та орой утасдаарай, эхнэр нь тэр үед гэртээ байна! Тэр л танд бүх юмыг тайлбарлана... 

	Ээж орой ажлаасаа эргэж ирээд коридорт утасныхаа ширээний дэргэд тухтайхан сууж аваад өдөр нь миний яриарай гэсэн хүмүүстэй зогсоо зайгүй ярьж гарав.

	Би заримдаа эмээд: — Та ээжид туслах юм биш үү гэхэд эмээ ч бас утасны хажууд ээжийг “орлож” байв. Өвчтөнүүд, эмч, сувилагч нар утасдах бүрдээ: 

	— Халуун нь ямар байна? гэж асууцгааж байв. Харамсалтай нь аав бараг халуурахгүй шахам байв.

	Түүний эрүүл мэндэд хүмүүс санаа зовсон хэвээрээ байгаасай гэж бодохдоо би нэг удаа: 

	— Халуун нь уу? Мэдэхгүй... манай халууны шил эвдэрхий. Харин дух нь их л халуун байна. Ер нь дэмийрээд байна! гэв.

	Тэр өдөр би хүмүүст ингэж хариулж байв. Аавдаа дуулдуулахгүй гэж би шивнэн ярьж байлаа. Миний шивнээ хүмүүст нөлөөлсөн бололтой. Хариуд нь мөн над шиг: 

	— Тааруухан хэвээрээ л байна уу? гэж шивнэн асууж байв.

	— Тийм байна... Оройхон эхнэрийг нь ирэхээр утасдаарай! гэж байв.

	Орой нь манайд гурван халууны шил авчрав.

	— Халуун нь хэвийн хэмжээнд байгаасай гэж бодлоо гэж хүүхдүүддээ мэс засал хийлгэх эмэгтэй хэлээд надад халууныхаа шилийг сарвайхдаа: — Дэмийрсэн хэвээрээ л байна уу? гэхээр нь

	— Үгүй, эрс дээрдсэн, санаа зоволтгүй гэж би хэллээ.

	— Энэ шилийг хийгээд үз гэж энэ шилнээс ямар нэгэн юм хамаарах юм шиг гуйв.

	— Миний бодлоор бол мэдэгдэм сайжирсан гэж нөгөө эмэгтэйг тайвшруулав. Тэр эмэгтэй алчуураа гаргаж ирээд толгойгоо унжуулаад яваад өгөв... 

	Эмээ ээж хоёртоо би: 

	— Хэрэв танай нөгөөх... хөгжимчинд ханиад хүрсэн бол ингэж олон хүн утасдаж, олон халууны шил авчрах байсан уу? даа гэлээ.

	— Чи юу ярьж байна! Харьцуулж яаж болох вэ? Хүний амьдралын тухай яригдаж байхад гэж эмээ дуу алдав.

	— Тийм ээ, аав хүмүүст хэрэгтэй хүн гэж би хэлэв.

	— Яриа юу байх вэ! гэж ээж халаглав. 

	Аавд халдвартай ханиад хүрээгүй бол ингэж халаглахгүй байсан юм. Өөрөөр хэлбэл энэ үгээ саяных шигээ чанга, итгэлтэй хэлэхгүй байсан юм. Халдварт ханиадтай хайр найргүй тэмцэх хэрэгтэй гэж сонинуудад бичдэг. Харин би бол энэ нянгуудын тухай элэгсгээр, тэр ч байтугай хайрлан бодож байв... Одоо яая гэх вэ дээ надад тийм их тус болсон юм чинь! 

	Тэр өдөр би, хэрэв манай гэрийнхэн намайг дутуу үнэлбэл би бас хүнд өвчилнө гэж шийдэв. Ямар хүнээсээ хагацсаныг нь ойлгуулахын тулд түр үхэж бол мөн сайхан аа. Тэгж болдоггүй болохоор би заавал өвдөнө! Манай ангийнхан дөчин гурвуулаа утасдах болно.

	 

	 

	6. ЕГОРОВ

	Нэг өдөр аав надад: 

	— Өвчтөнүүдийнхээ шаналгааг би бараг л биеэрээ мэдэрдэг юм аа гэж тун аяархан, ээж эмээ хоёрт дуулдахааргүй хэлж билээ. 

	Тэдэнд ийм үг хэлэхээсээ ичдэг ажээ, учир нь энэ үг нь өөрт нь сүржин үг санагдаж л дээ. Эсвэл бүгдийн шаналлыг “биеэрээ” мэдэрдгээ ээжид мэдүүлэхгүй гэж бодоо юм болов уу.

	Харин надад бол аав бүх юмаа, зөвхөн ээжид дурладгаа хүртэл ярина гээч.

	— Зарим нөхөд маань энэнд маш их гайхдаг юм.

	— Гайхацгааж л байг! Заяагүй амьтад. Ээж шиг эмэгтэйтэй тааралдаагүй л байхгүй юу... гэж би хэлсэн юм. 

	Ер нь аавд надаас нуух юм байдаггүй. Хэрэв надад хүнд мэс засал хийхээр болбол би түүнийг хөнгөн давна байх. Яагаад гэвэл өөрийнхөө хийх ёстой хүнд мэс заслуудын тухай надад тодорхой ярьж, би түүнд нь дасчхаж. Санал сэтгэлээ хэн нэгэн хүнтэй хуваалцах хэрэгтэй шүү дээ. Эмэгтэй хүний сэтгэл санааг зовоогоод яах вэ гэдэг байх.

	Харин манай гэрт өөрөөс нь өөр ганцхан эрэгтэй хүн нь би юм чинь. Бүх хүнд өвчтөнүүдийг би бүгдийг нь нэр овгоор нь мэднэ, төрөл төрөгсдийг нь ч мэднэ. Учир нь тэр зогсоо зайгүй утасддаг юм. Аав тэдэнд: 

	— “Өнөөдөр танай нөхрийг эргүүлж хэвтүүлсэн”, хүү чинь хөлд орж байна... цонх хүртэл явсан. Баяр хүргэе!”... гэх мэтээр ярьдаг юм.

	— Больницод лавлах товчоо байхгүй юм шиг гэж нэг удаа эмээг хэлэхэд, 

	— Өвчтөний ойр дотно хүмүүс нь мэс заслыг өвчтөнүүдээсээ ч зовлонтойгоор даван туулах удаа ч байдаг. Тэдэнд наркоз өгдөггүй юм чинь! Тийм болохоор би ядаж “өвчнийг нь намдаахыг” хичээдэг юм гэж аав хэлэв. Өвчтөнүүд нь хаана юу хийдэг, юун тухай мөрөөддөг, хэдэн хүүхэдтэйг аав дандаа сайн мэддэг.

	— Хүний амьдралыг сайн мэдэхгүйгээр түүнд нэвтрэн орж болохгүй. Ялангуяа мэс засалч бидэн шиг... гэж аав ярьдаг юм. 

	Ээж, эмээ хоёрын сэтгэлийг зовоохгүй гэж аав тун их хичээдэг. Тийм учраас өглөөдөө хөгжилтэй чанга дуулж байвал нь сэтгэл нь их зовлонтой буюу түгшүүртэй байгаа юм гэж би мэддэг. Тэгэхээр нь би аавыгаа гал тогоо руу аяархан чангааж: 

	— Яасан, өнөөдөр хүнд мэс засалтай юу? Сэтгэл чинь зовж байна уу? гэхэд 

	— Хөнгөн мэс засал гэж байдаггүй юм. Хүндрүүлж байгаа юм их байна... гэх буюу эсвэл нэг иймэрхүү юм л дандаа хариулдаг юм.

	Би хариуд нь түүнд итгэж байгаагаа хэлэхэд аавын сэтгэл нь хөнгөрөөд дуулахаа больдог юм.

	Өдөр нь би эмээдээ: 

	— Женька геометр дээрээ яаж вэ мэдэх хэрэгтэй байна! гээд больниц руу залгаж аавыгаа авахаар нь: — За яасан, бодлогоо бодсон уу? гэхэд аав шууд ойлгодог юм. Ер нь бид хоёр бие биеийгээ ойлгодог юм.

	Орой гэртээ ирэхэд нь би царайгаар нь хүндрэлтэй юу, үгүй юу, их халуунтай байна уу, үгүй юу гэдгийг нь яг тааж мэддэг юм... 

	Харин нэг удаа аавын царай нь надад огт ойлгогдохгүй байлаа. Аав уйтгартай ч биш, баяртай ч биш, ямар ч биш байлаа. Алхаа нь хүртэл шал өөр байхаар нь би айв.

	— Ямар нэгэн юм болоо юу? гэж намайг шивнэхэд

	— Тэр үхчихлээ гэж аав хариулав. 

	— Хэн?

	— Егоров... Иван Павлович.

	Урьд нь би Егоровын тухай юу ч сонсоогүй байсан юм л даа. Тэр өдрийн өглөө аав сэтгэл нь зовохгүй, дуулахгүй байсан юм. Үнэндээ бол ээж, эмээ хоёр гурав хоногоор хотын зах руу явчихсан байсан юм. Тэгсэн ч гэсэн би анзаарах л байсан. 

	— Хэдэн настай байсан юм бэ? 

	— За даа... Энэ ч, ийм үед асуудаг анхны асуулт. Хэдэн настай нь ямар хамаа байх вэ? Амьд явах ёстой байсан юм.

	— Ямар өвчин хүрчихсэн юм бэ... 

	— Онцын юм байхгүй. Тэндээ л гол нь байгаа юм. Мэс засал сайн болж өнгөрсөн. Харин дараа нь... Яаж чамд тайлбарлая даа? Цус ялимгүй бөөгнөрч... Тромб болоод.

	— Тэгвэл таны буруу биш юм шив дээ? (Аав, над руу харав). Үгүй, би тэгж хэлэх гээгүй юм. Харин та бүх юмыг зөв хийсэн шүү дээ! 

	— Тэр үхчихлээ. Уржигдар над дээр ээж нь ирсэн юм. Ойлгож байна уу?

	— Тэгвэл залуу хүн байх нь ээ?

	— Тавин долоотой.

	— Тэгээд бас ээжтэй юу?

	— Ээж нь далан наймтай, харин хөнгөн шаламгай, огт ядраагүй нүдтэй... “Ванягийн эхнэр нь сувилалд байгаа. Хүүхдүүд нь өөр өөр хотод байгаа нь яамай шүү дээ. Тэгэхгүй бол шөнө хүндрэл болоход нь айх байсан биз” гэж байсан юм.

	Би дээр нь нэмээд “хүндэрсэн боловч энэ өвчин аюулгүй, бид няцаачихна” гэж хошигнож байсныг яана.

	— Тэр одоо мэдэж байгаа юу?..

	— Би түүнд тав, зургаа хоногийн дараа мэс засал хийнэ гэж хэлсэн юм. Санааг нь зовоохгүйн тулд тэгээрэй гэж Егоров гуйсан юм.

	“Тэгвэл Иван Павлович наркоз авахаасаа ээждээ санаа зовж байсан байх нь ээ” гэж би бодоод, 

	— Одоо тэгээд яана аа! 

	— Одоо би түүн дээр өөрөө очиж бүгдийг нь ярина.

	— Би ч бас очъё.

	— Явцгаая, энд ойрхон. “Заря” кинотеатрын хашаан дотор... Тэр эмээ надад: “Ваняг гэртээ гарч ирэхээр та ч ирээрэй?” гэсэн юм.

	Би аавыгаа хөтлөөд дагуулж явав.

	Аав гайхсан ч үгүй, гараа авсан ч үгүй. Тэгэхээр би түүнд хэрэгтэй байсан байх нь! Эсвэл түүнд ялгаагүй байсан байх.

	— Ээж нь надад хүүгийнхээ тухай яриад байсан. Ээжүүд ер нь тэгдэг юм. Намайг хүүхдүүдээ хайрлаасай, тэгээд хичээгээсэй гэсэндээ тэгж байгаа юм. 

	Аав Егоровын тухай, цаадах нь миний үеийн юм шиг, ээж нь манай ээжийн үеийн юм шиг ярьж байв.

	— Хорвоогийн эхчүүд хүүхдээ түрүүлж үхэхээс их айдаг юм. Тэд ингүүлэхгүй гэж эмч нарт найддаг юм. Тэгтэл юу болов доо? гэж аав хэлэв. Би замдаа: “цусны бяцхан бөөгнөрөл яахаараа хорвоогийн бүх юмнаас хүчтэй байдаг байна аа? Яагаад хүний амьдрал нэг муу нарийхан судаснаас хамаарах ёстой юм бэ? Яагаад тэр вэ?” гэж бодож явлаа. Энэ бодлоо аавд хэлэхэд: 

	— Хамааруулахгүйг л бид хичээж байгаа юм даа! 

	Аав их хичээдэг юм, би түүнийг мэднэ.

	— Та түүнийгээ урьдчилан харж чадсан уу?

	— Эмч хүн бүхнийг урьдчилан харах ёстой юм гэж аав уцаарлангуй хэлэв. 

	Би хашралгүй дахиад л: 

	— Ийм юм болгохгүй байж та чадсан уу? гэхэд

	— Тийм үүрэгтэй байсан юм! гэлээ. 

	Би гэнэт аав надад биш харин өөртөө уурлаж байгааг ойлгов. Үүнийг би зөвшөөрөхгүй! Тэгээд, 

	— Та үүрэг хүлээсэн байсан эсвэл та чадсан, надад хэлээдэх... гэхэд, 

	— Чи хэзээ ч эмч болохгүй гэв.

	— Яагаад?

	— Яагаад гэвэл чи дандаа намайг, өөрөөр хэлбэл өөрийгөө боддог. Бусдыг бодохын оронд... За яая гэхэв?!.. гээд аав гараа дохив.

	— Та өөрийнхөө тухай боддоггүй юм чинь таны тухай хэн нэгэн хүн бодох ёстой шүү дээ гэж би ээжээс олонтоо сонссон үгээ давтан хэлэв.

	Бид хашаан дотор орж ирэв. Тэгтэл аав нөгөө айлынхаа хаалганы дугаарыг мартчихсан байв. Кинотеатрыг нь санаад дугаарыг нь мартчихсан байлаа. Буурал толгойтой тарган хүн бут өвсийг усалж байв. Шлангаа3 барьж байгаагаар нь би түүнийг цэвэрлэгч биш, харин сайн дураараа усалж байгаа хүн гэдгийг ойлгов. Бид хоёрыг тал тал тийшээ өлийгөөд байхыг тэр хүн ажиглаад: 

	— Хэнийг эрээ вэ? гэв.

	— Егоровынх хаана байдаг юм бэ? гэж аав асуув.

	— Аа, хүүгээ хүмүүжүүлэх гэж авчрав уу? гээд тэр хүн баярлав. — Манай байшингийн залуучуудын хэн нэг нь бүдэрвэл түүнийг шууд л Иван Павлович дээр аваачдаг юм. Одоо байтлаа бүр өөр байшингаас ирдэг болоо юу?.. Тэр нэгдүгээр орцны хоёр давхарт суудаг юм... Дугаарыг нь санахгүй байна. Харин одоо тэр больницод байгаа гээд нөгөө хүн санаа алдав.

	Шлангын ус нь ганцхан бутан дээр асгарч байв. 

	— Түүний эзгүйд хүүхдүүд ширээ эвдчихсэнийг хар даа. Акробат хийж байгаа царай нь тэр гэнэ. Түүнийг эргэж иртэл бид үүнийг засахгүй. Тэд өөрсдөө түүний нүүрийг харцгааг. Түүнийг байсан бол яавч эвдэхгүй байсан юм. Түүнийг хүндэтгэдэг юм... Цэцэг бутны тухай бол тэд ямар их санаа зовдог гээ. Яагаад гэвэл түүнийг Иван Павлович суулгасан юм. Энэ алимын мод түүнийх... Тэр нэгдүгээр орцонд суудаг юм... Хэдэн тоот билээ дээ? гэж бидний хажуугаар цүнхээ дааж ядан явж байсан эмэгтэйгээс асуув.

	— Та хэнийг асууж байна?

	— Егоровичийг гэтэл

	Эмэгтэй цүнхнүүдээ газар унагачхав.

	— Тэр орцонд суудаг юм! Долоон тоотод. Бушуухан буцаж ирээсэй. Манай хүү математикт их муу юм. Хүү маань Иван Павловичид их дасаж, түүнээсээ болоод математикт дуртай болж, дөрөв л авдаг болоод байгаа юм. Хүүгээ том болтол нь эндээс хаашаа ч явахгүй. Би таныг хүргээд өгье, ээж нь гэртээ байгаа байх.

	— “Иван Павлович одоо байхгүй шүү дээ...” гэж хэлэх вий гэхээс надад аймшигтай санагдав. Гэвч аав дуугарсангүй. Аав энэ хүмүүсийн хувьд Егоровын амьдралыг ялихгүй ч болов уртасгая гэж бодсон байх. Бид хоёр тэр авгайг дагаад явлаа. Би нэг цүнхийг нь, аав нэгийг нь барьж явав. Тэр авгай: 

	— Хүүгийнх нь сургуулийн найзууд ирсэн. Иван Павловичийн үгүйд их уйдаж л дээ. Би ч гэсэн сургуульд сурч байсан шүү дээ. Хичээл солигдохоор л хаашаа орохоо мэдэхгүй баярлацгаадаг санагдах юм... Харин эд уйдаж байдаг. Тэд больниц руу нь очих гээд байсан. Би нэгдүгээр давхарт. Та нар дээшээ өгсөцгөө. Тэнд суудаг юм гээд хонхоо дарахад хаалгыг сэтгэл нь зовсон, ууртай царайтай хөрш нь онгойлгож: 

	— Түлхүүрээ авч явахад яадаг юм бэ? Ажилд саад болоод гэв.

	— Тэр улсууд Иван Павловичийн гэрийг эрээд байна гэж яагаад ч юм тэр цүнхтэй эмэгтэй хэлэв. Нөгөө эмэгтэй нь Иван Павловичийн гэрийг эрж яваа хүмүүсээс зовсон байртай инээмсэглээд

	— Иван Павлович манай дээд давхарт суудаг юм. Яг манай дээр! гэв.

	Бид хоёр өгсөж эхэллээ... Шатны гишгүүрийг тоолох мэт эсвэл ямар нэг хүнд өвчний дараа юм шиг аажуухан явж байв.

	— Амьд байна... Амьд байна.. Амьд байна!.. гэж миний чихэнд дуулсаар байв.

	 

	 

	7. “ТОМЧУУДЫН” ҮДЭШЛЭГ

	Хүнийг, өглөөлгийн оронд үдэшлэгт урьж эхэлдэг болбол түүнийг том хүнд тооцож болмоор надад санагддаг.

	Нэг удаа аав намайг больницдоо болсон баярын үдэшлэгт, өөрөөр хэлбэл, өөрийнхөө ажил руу урьж билээ... Би зөвшөөрөнгөө л өөртөө итгэж, өөрийгөө том хүн болсон мэт бодоод явчхав.

	Биднийг үдэж, бидний араас харан хоцрохдоо ээж эмээ хоёр намайг больниц дээр дэмий юм ярихгүй, аль хэдийн зургаадугаар ангид орсноо огт мартахгүй байхыг захив. Би өөрөө мартъя ч гэсэн тэр орой аавтай хамт ажиллагсад албатай юм шиг: 

	— За, хэддүгээр анги бил ээ? гэж сануулж байсан болохоор мартах ч арга байсангүй.

	— Зургаад гэж намайг хариулахад, 

	— Яасан хачин юм гээд дараа нь алба шиг аавд хандаж: 

	— Ийм том хүүтэй хэрэг үү? Өөртэй чинь хачин адилхан ч гэсэн итгэхэд бэрх байна... гэцгээж байв.

	Ээжид ч гэсэн бас л хүү чинь өөртэй чинь хачин адилхан юм гэцгээдэг. Тийм болохоор би өөрийнхөө царай зүсний талаар ямар нэгэн тодорхой санал олж тогтоож огт чаддаггүй юм.

	Ээж бол гоё хүн. Харин аавын тухай эмээ нэг удаа: 

	— Түүнийг сайхан хүн гэхэд ч хэцүү л дээ... гэж билээ.

	— Хэрэв танд хэцүү байгаа бол тэгэхгүй л байхгүй юу. Тэгсэн ч гэсэн түүнд хүмүүс хайртай гэж би хариулж билээ.

	— Энэ тухай би маргаагүй байна. Чи юунд нь нэг их юм болоо вэ? Ер нь ч эрэгтэй хүний царай зүс онц чухал юм биш. 

	Танхимд байгаа хүүхэн бүхэн дараа дараагаараа аавд ойртон ирж, ая тал засахыг хичээж, намайг өөртэй нь адилхан гэцгээж байхад нь би “үнэхээр ач холбогдолгүй” гэж бодож суулаа.

	Тэр орой бас бүгдээрээ намайг анхаараад байлаа. Зөвхөн аавтайгаа хамт ирсний төлөө биш л дээ... 

	Уран зохиолын багш маань сурагчид биднийгээ бололцооныхоо хэрээр “онцгой өвөрмөц” байлгахыг хүсдэг билээ. Зурагт хуудас, цэцгээр чимэглэсэн тэр танхимд анх удаа багшийнхаа хэлсэн шиг байх аз завшаан надад тохиолдож билээ. Надаас өөр зургаадугаар ангийн сурагч нэг ч байхгүй юм. Тийм болохоор би өөрийгөө онцгой өвөрмөц хүн болсон гэж бодож байлаа. 

	Тэгтэл хамаг юм замхардаг байна... Би овгоо сонсонгуут хичээл дээрх шигээ эгээтэй л үсрээд босчихсонгүй. Гэтэл аавыг тэргүүлэгчид сонгож байгаа нь тэр юм байна.

	— Зөв... гэж миний хажуудах эмгэн зөвшөөрөв. Тэр хүн ууртай царайтай, гоочломтгой, өө сэв эрэмтгий нүдтэй ажээ. Иймэрхүү хүмүүсээс магтаалын үг сонсох бүр ч аятайхан.

	Бусад нь аав бид хоёрын овгийг сонсоод юу ч хэлээгүй боловч чанга алга ташихаар нь тэд, эмгэнтэй санал нэгтэй байгааг би ойлгов.

	“Энэ бүхнийг ээж, эмээ хоёр үзээгүй нь ямар харамсалтай вэ? Би ч бүгдийг ярина л даа, гэхдээ нэгд, аав зайлшгүй садаа болно. Тэр ч байтугай заримыг нь багасгаж ярилаа ч аав намайг хэтрүүлж байна гэнэ. Хоёрт, зуун удаа сонсохоор нэг удаа харах нь дээр гэдэг дээр үеэс тодорхой юм чинь” гэж би бодлоо.

	Хүн болсоор би анх удаа илтгэл сонсов. Богинохон илтгэл байв.

	— Сүрхий эд! гэж миний хажуу дахь эмээ дүнсгэр байдалтай хэлээд индрийн зүг дөхөж, — Хурдан амжуулчихлаа гэв.

	Харин би бол цааш нь ч сонсож чадах байсан! 

	— Одоо бид больницынхоо тэргүүний хүмүүсийн тухай ярина гэж дарга нь зарлав.

	Зааланд нам гүм болж хүмүүс ялимгүй сортосхийв. Би ч бас сэтгэл зовоод явчхав. Өөрийн төлөө биш л дээ... аавын төлөө.

	— Бид манайд эмчлүүлж эдгэрсэн хүмүүсийг урьсан юм, тэд ярьцгааг... гэж дарга нь хэлэв.

	Би их л ажиглаж ширтсэн боловч хуучин өвчтөнүүдийг жирийн эрүүл хүмүүсээс ялгаж чадсангүй.

	— Хэн нь өвдөж байсан юм? гэж би ууртай эмгэнээс аяархан асуув.

	— Чи учрыг нь олохгүй байгаа юм уу?

	— Олохгүй байна... 

	— Тэр, тэр! гээд дуугүй болчхов. Тэгснээ уруул нь ялимгүй тэнийв! Инээмсэглэсэн байх.

	Индэр лүү аварга том эр алхлаа. Танхимд байгаа хүмүүс дотор түүнээс илүү эрүүл хүн байгаа гэж үү.

	— Үүнийг Андрюша гэдэг юм... гээд эмээ дахин инээмсэглэв. Энд тэнд бас: 

	— Андрюша... Андрюша гэж шивнэлдэв.

	— Энэ хүнийг бүгдээрээ таньдаг юм уу? гэж би эмгэнээс асуулаа.

	— Тэгэлгүй яах вэ! Их доор орсон байсан юм чинь... 

	Энэ хүнийг би ч бас мэдэж байлаа. “Түүнийг хөл дээр нь босгож чаддаг юм бол!” гэж аав ярьж байсан. Чадсан юм... өвчтөн нь эдгэрээд л зогсож байна! 

	Индэр Андрюшагийн бүсэлхийгээр татаж байв. Тэр индрийг дээш нь өргөх гэсэн юм шиг хоёр гараараа барьж авав.

	— Би ажил хийдэг! Би хоккей тоглодог! Сайн хүмүүсийн ачаар... гэв.

	Би тэргүүлэгчдийн байр луу хараад хэний тухай ярьж байгааг ойлголоо. Аав харагдахгүй байлаа. Түрүүнд нь ч гэсэн тайзан дээр хамгийн арын эгнээнд сууж харагдсан, одоо бол бүр ч байдгаараа тонгойгоод хэн нэгний ард нуугдчихсан хэрэг. Хоёр ч өвчтөн нь аавын ачаар “хорвоод дахин төрсөн” гэж хэллээ. Аавын тусламжтайгаар дахин төрөх сөн гэж бодохгүй байгааг нь би ойлгож байлаа... Гэвч тэд бүгдээрээ аав руу харах нь баяр баясгалант дуртгал нь аавтай холбоотой бололтой. Аав тэдэнд мэс засал хийсэн шүү дээ... 

	Би янз бүрийн юм зөгнөн бодож суулаа. “Хэрэв би онцоос өөр дүн авдаггүй байгаад намайг сургуулийн хурал дээр магтсан бол олон хүүхэд дургүйцэх байсан даа. Тэр бол гарцаагүй. Энд болохоор бүх эмч, сувилагч, асрагчид өөрсдөд нь талархаж байгаа юм шиг инээмсэглэж байх юм. Яагаад тэр вэ? Аавыг хайрладаг болоод тэр байх” гэж би бодлоо.

	Дараа нь концерт тоглолоо. Дараа нь бүжиг боллоо. Дахиад л аавыг хүүхнүүд бүжигт урьцгааж байлаа. Ээж, эмээ хоёр энэ бүхнийг хараагүйд нь би бас дахиад л аюултай их шаналж байлаа.

	— Би бүжиг хийж чаддаггүй юм... гэж аав уучлалт гуйгаад Андрюшийг урьсан нь дээр гэв.

	— Түүн дээр хүрч очих арга алга! гэж тэр орой жижүүр хийж байгаад түр гуйж ирсэн бол уу гэмээр цагаан халаадтай залуу хүүхэн аавд хэлэв.

	Андрюша дээр очиход үнэндээ бэрх байв. Тэр бүхнээс их бүжиглэж, бусдаас чанга инээж, ярьж байх нь энэ бүхэн... өөрөө өөртөө батлах гэсэн мэт.

	Аав нэг ч удаа цагаа харж, харих цаг болжээ, эсвэл унтах цаг буюу хичээлээ хийх цаг болжээ гэж хэлсэнгүй. Бид хоёр бусад хүмүүстэй зэрэг л өлгүүрт очсон. Биднийг шатаар бууж, аавыг номероо өгөөд байтал цагаан халаадтай амьсгаадсан хүн гүйж ирээд, аавын чихэнд нэг юм шивнэв.

	— Хүүг минь хүргээд өгчих... гэж аав Андрюшаг ч юм уу, ууртай эмгэнийг ч юм уу, өөр хэн нэгнийг ч бүү мэд гуйлаа.

	Бүгдээрээ л намайг хүргэж өгөхийг зөвшөөрөв.

	— Би энд үлдэнэ... удахгүй гэчхээд аав цагаан халаадтай хүний араас гүйв.

	— Аав яагаад үлдэж байгаа юм бэ? гэж намайг асуухад, 

	— Ажлаа л хийх гэж хэмээн ширүүн харцтай эмгэн хариулав.

	— Ямар ажил?

	— Хэн нэгнийг аврах л гэж... 

	Баяр болтол гурав хоног дутуу байсан боловч би гоёл чимэглэлээ зүүсэн гудамжаар явж байлаа. Аавын хуучин өвчтөн Андрюша миний хажууд явж байв. Тэр олон өнгийн гэрэлд их л баясах нь энэ бүхнийг дахин харна гэж найдахгүй болсон тийм үе байсан бололтой.

	Манай байшинд ойртон ирээд Андрюша тэсгэлгүй: 

	— Чи эцэгтэйгээ хачин адилхан юм аа! Нээрэн шүү... Адилхан юм! гэж намайг шагнах мэт хэлэв

	Энэ мөчид, би аавтайгаа зөвхөн нүүр царай нь л адилхан байх... Харин жинхэнэ ёсоор түүнтэй адилхан байхын тулд надад их юм хэрэгтэй... Энэ ч бусдыг аз жаргалтай болгоно гэдэг тийм амаргүй шүү дээ гэж бодлоо.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АНАТОЛИЙ АЛЕКСИНИЙ УРАН БҮТЭЭЛИЙН ТУХАЙ 
Оршлын оронд

	Сэтгэл зүйн үргэлжилсэн үгийн төрөлд Анатолий Алексиний туужууд гайхамшигт үзэгдэл болсон юм. Энэ зохиолууд дотор талаасаа, жинхэнэ хүнлэг ёсны гэрэл цацраан байх шиг байдаг.

	АГНИЯ БАРТО

	 

	 

	Зөвлөлт Социалист Бүгд Найрамдах Холбоот Орос улсын төрийн шагналт, мөн Н. К. Крупскаягийн нэрэмжит болон Лениний комсомолын шагналт Анатолий Алексиний тууж, өгүүллэг, жүжгүүдэд гарч буй бага, өсвөр нас нь яг л байж байдгаар амьдралын, зогсоо зайгүй, баяр жаргалант нээлт, яруу найраг, романтик эрлийн үе байх юм. Энэ бол хүний ирээдүйн бүхий л амьдралын олон хүнд асуудлууд анх шийдвэрлэгддэг үе юм. Алексиний зохиолын том жижиг баатруудын алиных нь ч замд ямар ч бэрх юм тулгарлаа гэсэн тэд алиа хошин зан, өөдрөг үзэл, үнэн шударга, сайн үйлс ялна гэдэгт итгэх итгэлээ алддаггүй юм.

	ВАДИМ КОЖЕВНИКОВ

	 

	Элэгсэг найртайгаар: “Аа, ёстой догь! Уншсан!” гэцгээж байдаг юм. Энэ бол Алексиний туужууд ихэд нэрд гарч... зүй ёсоор үнэлэгдэж байгаа хэрэг. Тэдгээрийг манай бүгд найрамдах улсуудад ч, хилийн чанадах орнуудад ч дуртай нь аргагүй уншдаг юм. Номууд нь олон хэлээр орчуулагджээ.

	ЛЕВ КАССИЛЬ

	 

	Би Анатолий Алексиний тууж өгүүллэгүүдэд дуртай. Том жижиг баатруудынхаа сэтгэлд айхтар нэвтрэн ордог, цэвэр ариун бөгөөд уянгалаг, алиа хошин, баяр баясалд нь дуртай... Яг амьдралд тохиолддог шиг, энэ бүтээлүүдэд ноцтой бөгөөд хөгжилтэй, гунигтай бөгөөд инээдэмтэй зүйлс нь янз бүрийн гудамжаар биш, харин яг зэрэгцээд бие биеэ дэмнэн явж байна.

	ЗСБНХУ—ЫН АРДЫН ЖҮЖИГЧИН ЛИДИЯ КНЯЗЕВА

	 

	 

	Янз бүрийн бүтээл... Гэвч тэдэнд нэгэн ерөнхий юм байх юм. Тэр нь сайн сайхан, ариун шударга юманд сургах юм. Хөдөлмөрт дурлахыг, эвлэлдэн найрамдахыг өндөр үнэлж, хөгжилтэй, баясалтай байхад сургадаг.

	СЕРГЕЙ МИХАЛКОВ

	 

	Алексиний “Миний ах кларнет үлээдэг”, “Хэнз хүүхэд”, “Тэр цагт хаа нэгтээ” хэмээх туужууд нь өвөрмөц гурамсан зохиол бөгөөд өсвөр үеийнхний бие хүн болон төлөвшихөд ёс суртахууны талаар зохиогчийн онцгой анхаарлыг нэгтгэдэг юм.

	ФЕЛИКС КУЗНЕЦОВ

	 

	Энэ тууж өгүүллэгүүдийн өсвөрийн баатрууд нь ихэнхдээ тулалдааны биш, харин ёс суртахууны гавьяа байгуулж байна. Гэвч тэдний үзэл санаа, үйл явдлыг миний нөхөд агсан залуу гвардичууд шиг зоригтой, ариун шударга хүмүүс хатуужуулсан гэдэгт би итгэж байна.

	“Залуу гварди” штабын гишүүн агсан нэгдүгээр зэргийн ахмад

	ВАСИЛИЙ ЛЕВАШОВ

	 

	 

	Тэр бээр сайн хүмүүсийн тухай бичдэг юм. Тэгээд ч номууд нь тэр сайн хүмүүсийн тоог арвижуулж байгаа юм.

	АЛЕКСЕЙ МУСАТОВ

	 

	 

	 

	Анатолий Георгиевич Алексин 1924 онд Москва хотод, хуучин большевикийн гэрт төрсөн юм. Аугаа их эх орны дайны үед батлан хамгаалах заводын барилга дээр ажиллаж заводын сонины хариуцлагатай нарийн бичгийн дарга хийж байв.

	1950 онд, Анатолий Алексин дээд сургууль төгсөх жилээ залуу уншигчдад зориулсан анхныхаа туужийн номыг хэвлүүлжээ. Түүнээс хойш зохиолууд нь олон арван удаа хэвлэгдээд байна. Тэдгээр туужийн заримыг нь пионерын насны багачуудад (“Гучин нэгэн өдөр”, “Саша, Шура хоёр”, “Сева Котловын ер бусын аялал”, “Коля Оляд, Оля Коляд бичиж байна”, “Долоодугаар давхраас ярьж байна!” “Мөнх амралтын оронд”, “Заримыг нь идэр насныхан болон залуу үеийг хүмүүжүүлж буй томчуудад зориулан” (“Тэр үед хаа нэгтээ”, “Миний ах кларнет үлээдэг”, “Хэнз хүүхэд”, “Жүжигчинч”, “Манай гэр бүлийн тухай”, “Тав дахь эгнээний гурав дахь нь”, “Ухаангүй Евдокия”) бичжээ.

	Театруудын тайзан дээр Анатолий Алексиний “Буцах хаяг”, “Утасдаж байгаад ирээрэй”, “Миний ах кларнет үлээдэг”, “Аравдугаар ангийнхан” жүжгүүдийг нь амжилттай тоглож байна. Александр Фадеевийн романаар хийсэн “Залуу гварди” жүжгийг нь олон нийт өндөр үнэлж байна.

	А. Алексиний зохиолууд бүх ах дүү бүгд найрамдах улсуудын болон Европ Азийн социалист улсуудын хэлээр, мөн Англи, Япон, Франц, Испани, Итали, Перс, Бенгалиар орчуулагдаад байна.

	Зохиолч, ЗСБНХОУ-ын Төрийн шагнал, Лениний комсомолын шагналаар шагнуулсан, Хөдөлмөрийн гавьяаны Улаан тугийн хоёр одонтой, Н. К. Крупскаягийн нэрэмжит хүндэт медаль болон бусад олон медальтай билээ. Г. X. Андерсений нэрэмжит Олон улсын диплом хүртжээ.

	 


1983 оны хэвлэл “АНАТОЛИЙ АЛЕКСИН : ТАВДУГААР ЭГНЭЭНИЙ ГУРАВ ДАХЬ НЬ” номын Гарчиг

	Миний ах кларнет үлээдэг

